ಬೀದರ್ ಜಿಲ್ಲೆಯ ಪ್ರವಾಸಿ ತಾಣಗಳು
ಶಾರ್ಜಾ ದರವಾಜಾ

ಇದು ಬೀದರ ಕೋಟೆಯ ಪ್ರಮುಖ ಮಹಾ ದ್ವಾರವಾಗಿದೆ. ದ್ವಾರದ ಕಮಾನಿನ ಮೇಲೆ ಎಡ ಬಲಕ್ಕೆ ಕಲ್ಲಿನಲ್ಲಿ ಕೆತ್ತಿದ ಹುಲಿಗಳ ಶಿಲ್ಪಗಳಿವೆ. ಇದರ ನಿರ್ಮಾಣದ ಕಾಲ ೧೫೦೩. ಗೋಡೆಯ ಮೇಲ್ಭಾಗದಲ್ಲಿ ಬಣ್ಣದ ಟೈಲಗಳ ಅಲಂಕಾರವನ್ನು ಕಾಣಬಹುದಾಗಿದೆ. ಈ ದರವಾಜಾದ ಮೇಲೆ ಸುಂದರ ಹಜಾರ ಇದೆ. ಇದರ ಇನ್ನೊಂದು ಹೆಸರು ನೌಬಾತ ಖಾನಾ. ಅರಸರ ಕಾಲದಲ್ಲಿ ನಿಗದಿತ ಸಮಯದಲ್ಲಿ ಕುಳಿತು ವಾದ್ಯ ಸಂಗೀತ ನುಡಿಸುತ್ತಿದ್ದರು. ಹಜಾರದ ಕಿಟಕಿಯಿಂದ ಪಶ್ಚಿಮ ದಿಕ್ಕಿನೆಡೆ ವೀಕ್ಷಿಸಿದಾಗ ಕಂಡು ಬರುವ ದ್ವಾರವೇ ಗುಂಬಜ ದರವಾಜಾ.
 
ರಂಗೀನ ಮಹಲ್

ಗುಂಬಜ ದರವಾಜಾಕ್ಕೆ ಹೊಂದಿಕೊಂಡಂತೆ ಒಳಗಡೆ ಎಡಬದಿಗೆ ಚಿಕ್ಕದಾದ ಮಹಲೊಂದಿದ್ದು ಅದಕ್ಕೆ ರಂಗಿನ ಮಹಲ ಎಂದು ಕರೆಯುತ್ತಾರೆ. ಬಣ್ಣದ ಟೈಲುಗಳ ಜೋಡಣೆಯನ್ನು ಹೊಂದಿರುವ ಸುಂದರ ಕಟ್ಟಡವಾಗಿದೆ. ಅಲ್ಲಲ್ಲಿ ಕಪ್ಪು ಶಿಲೆಯ ಕುಸುರಿ ಕಲೆಗಾರಿಕೆ ಕಾಣಬಹುದಾಗಿದೆ. ಪರ್ಷಿಯನ್ ಮತ್ತು ಬಿದ್ರಿ ಕಲೆಯನ್ನು ಬಳಸಿ ಸುಲ್ತಾನ ಅಲಿ ಬರೀದ ಶಾಹನಿಂದ (ಕ್ರಿ. ಶ. ೧೫೪೩-೮೦)ರ ಕಾಲಾವಧಿಯಲ್ಲಿ ನಿರ್ಮಾಣವಾಯಿತು. ರಂಗೀನ ಮಹಲಿನಲ್ಲಿ ಹತ್ತು ಕೋಣೆಗಳಿವೆ. ಟಿಕ್‌ವುಡ್‌ನಿಂದ ಮಾಳಿಗೆ ಹಾಕಲಾಗಿದೆ. ಕಲ್ಲಿನ ಮೇಲಿನ ಕೆತ್ತನೆಯಲ್ಲಿ ಮುತ್ತುಗಳ ಜಡಿಕೆ ಕಾರ್ಯ ಅಪೂರ್ವವಾದುದು. ಬಹಮನಿ ಮನೆತನದ ಅರಸರು ಇಲ್ಲಿ ವಾಸಿಸುತ್ತಿದ್ದರು. ಹೈದ್ರಾಬಾದಿನ ನಿಜಾಮ ಬೀದರಿಗೆ ಆಗಮನಿಸಿದಾಗ ಇಲ್ಲಿ ವಾಸಿಸುತ್ತಿದ್ದ. ಹಾಗಾಗಿ ಇದನ್ನು ಅಂದಿನ ಕಾಲದ ಅತಿಥಿಗೃಹ (Guest House) ಎಂದು ಪರಿಗಣಿಸಬಹುದು.
 
ಸೋಲಹ ಕಂಬ ಮಸೀದೆ

ಸೋಲಹ ಅಂದರೆ ಹದಿನಾರು. ಎದುರುಗಡೆ ಸಾಲಾಗಿ ಹದಿನಾರು ಕಂಬಗಳು ಕಾಣುತ್ತಿರುವುದರಿಂದ ಈ ಮಸೀದಿಗೆ ಸೋಲಹ ಕಂಬದ ಮಸೀದೆ ಎಂಬ ಹೆಸರು ಬಂದಿದೆ. ಸುಮಾರು ೩೦೦ ಅಡಿ ಉದ್ದ ೮೦ ಅಡಿ ಅಗಲವಿರುವ ಈ ಮಸೀದೆಯೊಳಗೆ ೬೦ ಕಂಬಗಳಿವೆ. ಇದಕ್ಕೆ ಇನ್ನೊಂದು ಹೆಸರು ಜನಾನಾ ಮಸೀದೆ. ಝನಾನಾ ಮಹಲಿಗೆ ಹೊಂದಿ ಕೊಂಡಿರುವುದರಿಂದ ಈ ಹೆಸರು ಬಂದಿದೆ. ಬಹಮನಿ ರಾಜಧಾನಿಯನ್ನು ಗುಲಬರ್ಗಾದಿಂದ ಬೀದರ್‌ಗೆ ವರ್ಗಾಯಿಸಿದ ಅಹಮದ್ ಶಹಾ ವಲಿಯ ಮಗನಾದ ಯುವರಾಜ ಮುಹಮ್ಮದ ಕಟ್ಟಿಸಿದನೆಂದು ಗುಲಾಮ್ ಯಜ್ದಾನಿಯವರು ಅಬಿsಪ್ರಾಯ ಪಡುತ್ತಾರೆ. ಕಮಾನುಗಳ ರಚನೆ ಅದ್ಭುತವಾಗಿದೆ. ಗಾಳಿ ಬೆಳಕು ಸುಗಮವಾಗಿ ಸಾಗುತ್ತದೆ. ಪ್ರಾರ್ಥನೆಯ ಧ್ವನಿ ಎಲ್ಲ ಕಡೆ ಪ್ರಸಾರ ಹೊಂದುವಂತೆ ವಿಶೇಷ ಕಟ್ಟಡದ ರಚನೆ ಇದಾಗಿದೆ. ಇದರ ಮೇಲ್ಭಾಗ ಸಪಾಟಾಗಿರದೆ, ನಾಲ್ಕು-ನಾಲ್ಕು ಕಂಬಗಳಿಗೆ ಒಂದರಂತೆ ಗುಂಬದವಿದ್ದು ಮಧ್ಯದ ಗುಂಬದ ದೊಡ್ಡ ಗಾತ್ರದ್ದಾಗಿದೆ. ಭಾರತದ ದೊಡ್ಡ ಮಸೀದೆಗಳಲ್ಲಿ ಇದೊಂದು ಬಹಮನಿ ಅರಸರು ಪ್ರತಿ ಶುಕ್ರವಾರ ಇದರಲ್ಲಿ ನಮಾಜು ಸಲ್ಲಿಸುತ್ತಿದ್ದರು. ಕೋಟೆಯೊಳಗಡೆ ಇರುವ ಸ್ಮಾರಕಗಳಲ್ಲಿ ಸುಭದ್ರವಾಗಿ ಉಳಿದಿರುವ ಸ್ಮಾರಕ ಇದಾಗಿದೆ.
 
ಗಗನ ಮಹಲ್

ಅರಸನ ವಾಸದ ಮನೆಯೇ ಗಗನ ಮಹಲ್. ಇದು ಸೋಲಹ ಕಂಬದಮಸೀದೆಗೆ ಹೊಂದಿಕೊಂಡಿರುವ ವಿವಿಧ ಕಟ್ಟಡಗಳ ಸಂಕೀರ್ಣ (Complex) ವಾಗಿದೆ. ಬಹುಮಹಡಿ ಕಟ್ಟಡವನ್ನೊಳಗೊಂಡಿದೆ. ಗಗನಕ್ಕೆ ಕೈಚಾಚಿ ನಿಲ್ಲುವಂತೆ ಎತ್ತರವಾಗಿದೆ. ಹಾಗಾಗಿ ಇದಕ್ಕೆ ಗಗನ ಮಹಲ ಎಂಬ ಹೆಸರು ಬಂದಿದೆ. ತುರ್ಕಿ ದೇಶದಿಂದ ಬಂದ ರಾಣಿಯ ವಾಸದ ಉದ್ದೇಶದಿಂದ ನಿರ್ಮಿಸಲಾಗಿತ್ತು. ಹೀಗಾಗಿ ಇದಕ್ಕೆ ತರ್ಕಶ ಮಹಲ ಎಂದು ಸಹ ಕರೆಯುವುದುಂಟು. ಜಗತ್ತಿನ ವಿವಿಧ ಕಡೆಗಳಿಂದ ಕರೆ ತರಲಾದ ಮಹಿಳೆಯರು ಕಟ್ಟಡದ ವಿವಿಧ ಕೋಣೆಗಳಲ್ಲಿ ವಾಸಿಸುತ್ತಿದ್ದರು. ರಾಣಿವಾಸ ಇದಾಗಿದ್ದರಿಂದ ಅದನ್ನು ಝನಾನಾ ಎಂದು ಕರೆಯಲಾಗುತ್ತದೆ. ಈ ಕಟ್ಟಡದ ಪಕ್ಕದಲ್ಲಿಯ ನೆಲಮಹಡಿಯಲ್ಲಿ ನೂರಾರು ಕೊಠಡಿಗಳಿವೆ. ಅದನ್ನು ಹಜಾರ ಕೊಠರಿ ಎಂದು ಗುರುತಿಸಲಾಗುತ್ತದೆ.
 
ತಖ್ತ್ -ಎ-ಮಹಲ್ :

ತಖ್ತ ಎಂದರೆ ಸಿಂಹಾಸನ ಎಂದರ್ಥ. ಸಿಂಹಾಸನವಿರುವ ಕಟ್ಟಡಕ್ಕೆ ತಖ್ತ್ ಮಹಲ್ ಎನ್ನುತ್ತಾರೆ. ಆದರೆ ಈಗ ಸಿಂಹಾಸನವಿಲ್ಲ. ತಖ್ತ್ ಮಹಲಿನಲ್ಲಿರುವ ಕಲ್ಲಿನ ಮೇಲೆ ಸುಮರು ಕ್ರಿ. ಶ. ೧೩ನೇ ಶತಮನದ ಶಾಸನವಿದೆ. ಆದರೆ ನಿರ್ದಿಷ್ಟ ರಾಜನ ಉಲ್ಲೇಖವಿಲ್ಲ. ಸದ್ಯದ ಮಟ್ಟಿಗೆ ಗುರುತಿಸಿರುವಂತೆ ಅಹಮದ ಶಾಹನ ಆಳ್ವಿಕೆಯಲ್ಲಿ ನಿರ್ಮಾಣಗೊಂಡ ಈ ತಖ್ತ್ ಮಹಲ ವಿಶಿಷ್ಟವಾದ ಸೌಧವಾಗಿದೆ. ಬಹಮನಿ ಮತ್ತು ಬರೀದಶಾಹಿ ಸುಲ್ತಾನರ ಪಟ್ಟಾಭಿಷೇಕದ ಸಮಾರಂಭಗಳು ಇಲ್ಲಿ ನಡೆಯುತ್ತಿದ್ದವು. ರಾಜ ಸಿಂಹಾಸನದ ಎದುರುಗಡೆ ವಿಶಾಲವಾದ ಸಭಾಂಗಣವಿದೆ. ಕಮನುಗಳುಳ್ಳ ಹಜಾರಕ್ಕೆ ಹೊಂದಿರುವ ಅರಮನೆಯ ಮೇಲ್ಭಾವಣಿಯಲ್ಲಿ ಗುಮ್ಮಟವಿದೆ. ಮೇಲ್ಛಾವಣಿಯ ಒಳ ಭಾಗವು ಸುಂದರ ರೇಖಾಕೃತಿ, ಅಲಂಕಾರಾಕ್ಷರಗಳಿಂದಾಗಿ ವೀಕ್ಷಕರ ಕಣ್ಮನ ಸೆಳೆಯುತ್ತದೆ. ಸೂರ್ಯೋದಯ ಮತ್ತು ಹಾರುತ್ತಿರುವ ಹುಲಿಯ ಚಿತ್ರಗಳ ಅವಶೇಷ ಮಾತ್ರ ಉಳಿದಿವೆ.
 
ಚಾಂದಿನಿ ಚಬೂತರಾ

ದೇಶದ ಹಲವು ಕಡೆಗಳಲ್ಲಿಸೂರ್ಯೋದಯ, ಚಂದ್ರೋದಯ ಮತ್ತು ಸೂರ್ಯಾಸ್ತಗಳನ್ನು ವೀಕ್ಷಿಸುವುದಕ್ಕಾಗಿಯೇ ಹಲವು ತಾಣಗಳಿವೆ.ಅವುಗಳಲ್ಲಿ ಇತಿಹಾಸ ಪ್ರಸಿದ್ದವಾದ ಚಾಂದಿನಿ ಚಬೂತರಾ ಎಂಬ ಕಟ್ಟಡ ಬೀದರ ಕೋಟೆಯಲ್ಲಿ ನೋಡಬಹುದಾಗಿದೆ. ಕೋಟೆಯ ತಳಘಾಟ್ ದರವಾಜ್ ಬಳಿ ಈ ಚಂದ್ರನನ್ನು ನೋಡುವ ಉದ್ದೇಶದಿಂದ ನಿರ್ಮಿಸಲಾದ ಕಟ್ಟೆಗೆ ಚಾಂದಿನಿ ಚಬೂತರಾ ಎನ್ನುತ್ತಾರೆ.ಸಂಜೆಯ ವೇಳೆಯಲ್ಲಿ ಇಲ್ಲಿ ಕುಳಿತು ಹತ್ತಾರು ಕಿಲೋಮೀಟರ್ ದೂರದ ವರೆಗೆ ಕಾಣಿಸುವ ಕಣಿವೆಯನ್ನು ವೀಕ್ಷಿಸಬಹುದಾಗಿದೆ. ಹಾಗೆಯೇ ಹುಣ್ಣಿಮೆಯ ದಿನ ಚಂದ್ರೋದಯ ನೋಡುವ ಸೊಬಗು ವರ್ಣಿಸಲು ಆಗದು. ಕೇವಲ ಹುಣ್ಣಿಮೆ ದಿನ ಮಾತ್ರವಲ್ಲದೆ ಅದರ ಹಿಂದಿನ ದಿನ ಮತ್ತು ಮರುದಿನ ಕೂಡ ಚಂದ್ರೋದಯ ಮತ್ತು ಬೆಳದಿಂಗಳ ವಿಹಂಗಮ ನೋಟ ಕಾಣಸಿಗುತ್ತದೆ.
 
ಬಾರೂದ್‌ಖಾನಾ

ಕೋಟೆಯ ಒಳಗಡೆ ಉತ್ತರ ದಿಕ್ಕಿಗೆ ಬಾರೂದ್ ಖಾನಾ ಇದೆ. ಮದ್ದು ಸಂಗ್ರಹಿಸಿಡುವ ಕೋಣೆಗೆ ಬಾರೂದ್ ಖಾನಾ ಎನ್ನುತ್ತಾರೆ. ಯುದ್ಧದ ಸಂದರ್ಭದಲ್ಲಿ ಮದ್ದು ಗುಂಡುಗಳನ್ನ ಬಳಸುವ ಪರಿಪಾಠವನ್ನು ಆರಂಭಿಸಿದ್ದು ಬಹಮನಿ ಅರಸರ ಕಾಲದಲ್ಲಿ. ಸ್ಪೇನ್ ನಲ್ಲಿ ಚಾಲ್ತಿಯಲ್ಲಿದ್ದ ಈ ತಂತ್ರಜ್ಞಾನವನ್ನು ಮೊದಲಬಾರಿಗೆ ಬೆಳಗಾವಿಗೆ ಮುತ್ತಿಗೆ ಹಾಕಿದ ಸಂದರ್ಭದಲ್ಲಿ ಬಳಸಲಾಗಿತ್ತು. ನಂತರ ಆದಿಲಶಾಹಿ ಹಾಗೂ ಬರೀದ ಅರಸರ ಕಾಲಕ್ಕೆ ಹೆಚ್ಚು ಚಾಲ್ತಿಗೆ ಬಂತು. ಇದಕ್ಕೆ ಸಾಕ್ಷಿ ಎಂಬಂತೆ ಬೀದರ ಕೋಟೆಯ ಆವರಣದಲ್ಲಿ ಬೃಹತ್ ಗಾತ್ರದ ತೋಪುಗಳನ್ನು ಕಾಣಬಹುದು. ಅತಿ ದೊಡ್ಡ ತೋಪು ಇರುವುದು ಬೀದರನ ಕೋಟೆಯಲ್ಲಿ ಎಂದು ಹೇಳಲಾಗುತ್ತದೆ. ಇಲ್ಲಿ ಸಿಗುವ ವಿಶೇಷ ಮಣ್ಣು ಬಿದರಿ ಕಲಾಕೃತಿಗಾಗಿ ಬಳಸಲಾಗುತ್ತದೆ.
 
ಬೊಮ್ಮಗೊಂಡ ಕೆರೆ

ವೀರಸಂಗಯ್ಯನ ಗುಡ್ಡದ ಪಕ್ಕದಲ್ಲಿದೆ. ಈ ಕೆರೆಯ ಕುರಿತಾದ ಜನಪದ ಐತಿಹ್ಯ ಹೀಗುಂಟು: ಸೈನಿಕರೊಂದಿಗೆ ಬಹಮನಿ ರಾಜನೊಬ್ಬ ಕುದುರೆಯ ಮೇಲೆ ಬರುತ್ತಿದ್ದ. ಪ್ರಯಣದಿಂದ ಬಹಳ ಸುಸ್ತಾಗಿದ್ದ. ನೀರಡಿಕೆಯಿಂದ ಬಳುತ್ತಿದ್ದ ರಾಜ ನೀರಿಗಾಗಿ ಎಷ್ಟೇ ಪ್ರಯತ್ನಿಸಿದರೂ ಸಿಗದಿದ್ದಾಗ ಅಲ್ಲೇ ಕುರಿ ಕಾಯುತ್ತಿರುವ ಬಾಲಕನನ್ನು ವಿಚಾರಿಸುತ್ತಾನೆ. ರಾಜನ ಪರಿಸ್ಥಿತಿಯನ್ನರಿತ ಆ ಬಾಲಕ ತನ್ನ ಕೈಯಲ್ಲಿದ್ದ ಕೋಲಿನಿಂದ ನೆಲಕ್ಕೆ ತಿವಿದಾಗ ನೀರಿನ ಕಾರಂಜಿ ಚಿಮ್ಮಿತು. ಆಗ ಸಂತಸಗೊಂಡ ದೊರೆ ಅದರ ಸುತ್ತಲು ತನ್ನ ಕೋಟೆ ನಿರ್ಮಿಸಿಕೊಂಡನೆಂದು ತಿಳಿದು ಬರುತ್ತದೆ. ಕೋಟೆಯ ಒಳ ಭಾಗದಲ್ಲಿರುವ ಆ ಕೆರೆಂ ಬೊಮ್ಮಗೊಂಡ ಕೆರೆ ಎಂದು ಪ್ರಸಿದ್ಧವಾಗಿದೆ. ವೀರಸಂಗಯ್ಯನ ಗುಡ್ಡವು ಕೋಟೆಯಲ್ಲಿ ಒಳಕೋಟೆ ಎಂಬ ಅಂದಿನ ಮೂಲ ಬೀದರ ಕೋಟೆಯ ಮನೆಗಳ ಪಕ್ಕದಲ್ಲಿದೆ. ಎತ್ತರದ ಬೆಟ್ಟದ ಮೇಲೆ ಶಿವ ದೇವಾಲಯವಿದೆ. ಅಲ್ಲಿಂ ಭವಾನಿ ದೇವಸ್ಥಾನವಿದೆ. ಬಹುಶ: ಈ ಪ್ರದೇಶ ಬೀದರಿನ ಮೂಲ ನೆಲೆಯಗಿರಬೇಕು.
 
ವಸ್ತು ಸಂಗ್ರಹಾಲಯ
[image: https://kanaja.karnataka.gov.in/wp-content/uploads/2011/11/13_bdr-300x200.jpg]
ಬಹಮನಿ ಸುಲ್ತಾನರ ಪೂರ್ವೋತ್ತರ ಕಾಲದ ಹಲವಾರು ಅವಶೇಷಗಳು ಬೀದರ ವಸ್ತು ಸಂಗ್ರಹಾಲಯದಲ್ಲಿವೆ. ಈ ಸಂಗ್ರಹಾಲಯವು ರಾಯಲ್ ಹಮಾಮ ಬಾತ್ (ರಾಣಿಯರ ಸ್ನಾನಗೃಹ) ಕಟ್ಟಡಲ್ಲಿದೆ. ಬೀದರನ ಪ್ರಾಚೀನ ಇತಿಹಾಸ ಸೂಚಿಸುವ ಬಳೆ ಚೂರು, ಮಣಿ, ಪಾತ್ರೆ ಮೊದಲಾದವುಗಳ ಕುರುಹುಗಳನ್ನು ಇಲ್ಲಿ ಕಾಣಬಹುದಾಗಿದೆ. ಭೈರವ, ಗಣಪತಿ, ಶಾಲ ಭಂಜಿಕೆ, ಜ್ವಾಲಾ ಮಲನಿ ಸುಂದರಿ, ಮದನಿಕೆ, ಚೌರಿ ಬೀಸುವ ದ್ವಾರ ಪಾಲಕರ ಸುಂದರ ವಿಗ್ರಹಗಳಿವೆ. ಕಮಲಾಕೃತಿಯ ಕಲ್ಲಿನ ಪದಕಗಳಿವೆ. ೧೫ನೇ ಶತಮನದ ಅರೇಬಿಕ್, ಪರ್ಶಿಯನ್ ಶಾಸನಗಳಿವೆ. ವಿವಿಧ ಪ್ರಕಾರದ ಯುದ್ಧೋಪಕರಣಗಳು, ಗರಡಿಕಾರರ ಸಾಧನೆಯ ಗುಂಡ ಕಲ್ಲು ಮೊದಲಾದ ಪರಿಕರಗಳಿವೆ. ವಿಶೇಷ ರೀತಿಯಲ್ಲಿ ಸಂಸ್ಕರಿಸಲಾದ, ಲೋಹಗಳಿಂದ ತಯರಿಸಲಾದ ಹಲವಾರು ತೋಫುಗಳವೆ.
 
ಗಾವಾನ ಮದರಸಾ

ಬಹಮನಿ ಅರಸರ ಪ್ರಧಾನ ಮಂತ್ರಿಯಾಗಿದ್ದ ಮಹಮೂದ ಗಾವಾನನು ಕ್ರಿ. ಶ. ೧೪೭೨ರಲ್ಲಿ ನಿರ್ಮಿಸಿದ ಜಗತ್ ಪ್ರಸಿದ್ಧ ವಿಶ್ವವಿದ್ಯಾಲಯವಾಗಿದೆ. ಮಧ್ಯ ಏಷಿಯಾದಲ್ಲಿದ್ದ ಶಿಕ್ಷಣ ಕೇಂದ್ರದ ಮಾದರಿಯಲ್ಲಿ ಈ ಕಟ್ಟಡದ ರಚನಾ ವಿನ್ಯಾಸವಿದೆ. ಎದುರಿಗೆ ಎರಡು ಕಡೆಗೂ ಮೀನಾರಗಳಿದ್ದವು. ೧೬೯೬ರಲ್ಲಿ ಒಂದು ಧ್ವಂಸಗೊಂಡು ಈಗ ಒಂದು ಮಾತ್ರ ಉಳಿದಿದೆ. ಗಿಲಾನಯಿಂದ ಬೀದರಕ್ಕೆ ಬಂದಿದ್ದ ಗಾವಾನ ಶಿಕ್ಷಣ ಪ್ರೇಮಿಯಾಗಿದ್ದ. ಮದರಸಾದಲ್ಲಿ ೧೦೮ ವಿದ್ಯಾರ್ಥಿಗಳು ವಾಸಿಸಬಹುದಾಗಿತ್ತು. ಶಿಕ್ಷಕರಿಗೂ ಪ್ರತೇಕ ವಾಸದ ಕೋಣೆಗಳಿದ್ದವು. ಬೋಧನಾ ಕೋಣೆಗಳು, ಗ್ರಂಥಾಲಯ, ಪ್ರಾರ್ಥನಾ ಮಂದಿರ ಇದರ ಒಳಗಡೆ ಇದ್ದವು. ಖಗೋಳ ಶಾಸ್ತ್ರ, ಧರ್ಮಶಾಸ್ತ್ರ, ತರ್ಕಶಾಸ್ತ್ರ, ಗಣಿತ, ಭಾಷೆ, ಸಂಗೀತ ಕಲೆ ಮುಂತಾದವುಗಳ ಅಧ್ಯಯನ-ಅಧ್ಯಾಪನ ಇಲ್ಲಿ ನಡೆಯುತ್ತಿದ್ದವು. ಈ ವಿಶ್ವವಿದ್ಯಾಲಯದಲ್ಲಿ ೩೦೦೦ ಹಸ್ತಪ್ರತಿಗಳಿದ್ದವು. ಸ್ಮಾರಕದ ಎದುರಿನ ಭಾಗ ಬಣ್ಣದ ಟೈಲುಗಳಿಂದ ಅಲಂಕರಿಸಲ್ಪಟ್ಟಿದ. ಟೈಲನಿಂದ ಮಾಡಿದ ಕ್ಯಾಲಿಗ್ರಾಫಿ ಬರವಣಿಗೆಯಲ್ಲಿ ಖುರಾನಿನ ಆಯ್ದ ಭಾಗಗಳಾಗಿವೆ.
 
ಚೌಬಾರಾ

ಇದು ನಾಲ್ಕು ರಸ್ತೆಗಳು ಕೂಡುವ ಸ್ಥಳದಲ್ಲಿದೆ. ಬೀದರ ಪಟ್ಟಣದ ನಡುವೆ ಸಿಲಿಂಡರ್ ಆಕಾರದ ಗೋಪುರ ಹೊಂದಿರುವ ಸ್ಮಾರಕವೇ ಚೌಬಾರಾ. ೭೧ ಅಡಿ ಎತ್ತರವಾಗಿದೆ. ಅದರ ಒಳಗಡೆ ಸುತ್ತು ಮೆಟ್ಟಲುಗಳಿವೆ. ಪಾವಟಿಗೆಗಳ ಮೂಲಕ ಒಳಗಡೆಯಿಂದ ಮೇಲೇರಿ ನಿಂತಾಗ ಬಹುದೂರದವರೆಗೆ ದೃಷ್ಟಿ ಹಾಯುತ್ತದೆ. ಒಂದು ಕಾಲಕ್ಕೆ ಕಾವಲು ನಿರೀಕ್ಷಣಾ ಕಟ್ಟಡ ಆಗಿತ್ತು. ಇಂದಿಗೂ ಸುಸ್ಥಿತಿಯಲ್ಲಿದೆ. ಚೌಬಾರಾದಿಂದ ದಕ್ಷಿಣಕ್ಕೆ ಪೂರ್ವಕ್ಕೆ ಕ್ರಮವಾಗಿ ಫತೇಹಃ ದರವಾಜಾ ಮಂಗಲ ಪೇಟ ದರವಾಜಾಗಳಿವೆ. ಉತ್ತರಕ್ಕೆ ಕೋಟೆ, ಪಶ್ಚಿಮಕ್ಕೆ ನಯಾ ಕಮಾನ ಇದೆ.
 
ಚೌಖಂಡಿ

ಬೀದರ ಕೋಟೆಯಿಂದ ೨ ಕಿ.ಮೀ. ದೂರ. ಅಷ್ಟೂರ ಗ್ರಾಮಕ್ಕೆ ಹೋಗುವ ದಾರಿಯಲ್ಲಿ ಬರುವ ಸುಂದರವಾದ ಕಟ್ಟಡವೇ ಚೌಖಂಡಿ. ಟರ್ಕಿಯ ಸಂತ ಹಜರತ್ ಖಲೀಲುಲ್ಲಾ ಅವರ ಸಮಾಧಿ ಸ್ಥಳವೇ ಇದಾಗಿದೆ. ಇದು ನೆಲ ಮಟ್ಟದಿಂದ ಸ್ವಲ್ಪ ಎತ್ತರವಾಗಿರುವ ಸಣ್ಣ ಗುಡ್ಡದ ಮೇಲಿದೆ. ಅಷ್ಟಕೋನ ಆಕೃತಿಯ ಎರಡು ಅಂತಸ್ತುಗಳ ಕಟ್ಟಡವಾಗಿದೆ. ಕಿರೀಟದ ಮಾದರಿಯಲ್ಲಿ ಕಾಣಿಸುವ ಈ ಚೌಖಂಡಿಯ ವಿನ್ಯಾಸ ಅಪರೂಪದ ವಿನ್ಯಾಸವಾಗಿದೆ. ಹತ್ತಿರ ಹೋದಂತೆ ಕಟ್ಟಡದ ಮೇಲೆ ಕಪ್ಪು ಕಲ್ಲಿನಲ್ಲಿ ಕಲಾತ್ಮಕವಾಗಿ ಕೆತ್ತಲಾಗಿರುವ ಶಾಸನಗಳು ಕಣ್ಮನ ಸೆಳೆಯುತ್ತವೆ. ಬರವಣಿಗೆಯ ಲಾಲಿತ್ಯ ಮತ್ತು ಕೌಶಲ್ಯ ಎಂತಹವರನ್ನೂ ಮೋಡಿ ಮಾಡುತ್ತವೆ.
ಬೀದರ್ ಜಿಲ್ಲೆಯ ಪ್ರವಾಸಿ ತಾಣಗಳು
೧. ಬೀದರ ತಾಲೂಕ (ಜಿಲ್ಲಾ ಪ್ರದೇಶ)
ಕ್ರಿ.ಶ.ಪೂರ್ವ ಕಾಲದಿಂದಲೂ ಪ್ರಸಿದ್ಧಿ ಪಡೆದಿರುವ ಕರ್ನಾಟಕದ ಉತ್ತರ-ಪೂರ್ವ ಭಾಗದಲ್ಲಿರುವ ಬೀದರ ದಖ್ಖನ್ ಪ್ರಸ್ಥಭೂಮಿ. ಸುದೀರ್ಘ ಐತಿಹಾಸಿಕ ಸಾಹಿತ್ಯಕ ಪರಂಪರೆಯ, ವಿಭಿನ್ನ ಸಾಂಸ್ಕೃತಿಕ ನೆಲೆಯ, ಸಾಮಾಜೋ-ಧಾರ್ಮಿಕ ಕಳಕಳಿಯ, ವೈವಿಧ್ಯಮಯ ಸಂಪ್ರದಾಯಗಳ, ಜೀವಪರ ಕಾಳಜಿಯ ತಾಣವಾಗಿದೆ. ಪರಧರ್ಮ ಸಹಿಷ್ಣುತೆ ಉದಾತ್ತ ಮಾನವೀಯ ಮೌಲ್ಯಗಳನ್ನು ತನ್ನೊಡಲಲ್ಲಿ ಗರ್ಭಿಕರಿಸಿಕೊಂಡಿರುವ ಈ ಜಿಲ್ಲೆ ರಾಷ್ಟ್ರೀಯ ಅಂತರಾಷ್ಟ್ರೀಯ ಮಟ್ಟದಲ್ಲಿ ವಿಶಿಷ್ಟತೆ ಪಡೆದುಕೊಂಡಿದೆ.
ಸಮುದ್ರ ಪಾತಳಿಯಿಂದ ೨೩೩೦ ಅಡಿ ಎತ್ತರದಲ್ಲಿರುವ ಈ ನೆಲವು ಉತ್ತಮ ಹವಾಗುಣ, ಪ್ರಕೃತಿ ಸೌಂದರ್ಯದಿಂದ ಕೂಡಿದೆ. ಪೂರ್ವ-ಪಶ್ಚಿಮವಾಗಿ ೧೭.೩೫0ಯಿಂದ ೧೮.೨೫0 ಅಕ್ಷಾಂಶಗಳವರೆಗೂ ದಕ್ಷಿಣೋತ್ತರವಾಗಿ ೭೬.೪೨0ಯಿಂದ  ೭೭.೭೯0 ರೇಖಾಂಶಗಳವರೆಗೆ ಹರಡಿರುವ; ೫೪೫೧ ಚದುರು ಕಿಲೋಮೀಟರಗಳಷ್ಟು ವಿಸ್ತೀರ್ಣ ಹೊಂದಿರುವ ಬೀದರಿನ ಪೂರ್ವಕ್ಕೆ ಆಂಧ್ರಪ್ರದೇಶ, ಉತ್ತರ ಹಾಗೂ ಪಶ್ಚಿಮ ಭಾಗಗಳಿಗೆ ಮಹಾರಾಷ್ಟ್ರದ ಗಡಿಯಿದೆ. ೨೭,೭೦೭ ಹೆಕ್ಟರ್ ಅರಣ್ಯ ಪ್ರದೇಶವಾಗಿದೆ. ೩,೭೨,೮೦೨ ಸಾಗುವಳಿ ಕ್ಷೇತ್ರವಾಗಿದೆ. ಬೀದರ ಪಟ್ಟಣದ ಪಶ್ಚಿಮಕ್ಕೆ ಹೊನ್ನಿಕೇರಿ ಅರಣ್ಯವಲಯ, ದಕ್ಷಿಣಕ್ಕೆ ಭಾಗಕ್ಕೆ ಚಿಟ್ಟಾ ಅರಣ್ಯ ವಲಯ, ನೈರುತ್ಯದಿಕ್ಕಿನಲ್ಲಿ ಕಮಠಾಣಾ ಅರಣ್ಯ ವಲಯ ಹೊಂದಿದೆ. ಕಾಡಿನಲ್ಲಿ ಜಿಂಕೆಗಳು, ನವಿಲುಗಳು ಹೇರಳವಾಗಿ ನೋಡಲು ಸಿಗುತ್ತವೆ. ಲಿಂಗ ಅನುಪಾತ ರಾಜ್ಯದ ಸರಾಸರಿಗಿಂತಲೂ ಕಡಿಮೆ. ಪ್ರತಿ ಸಾವಿರ ಪುರುಷರಿಗೆ ಮಹಿಳೆಯರ ಪ್ರಮಾಣ ೯೪೮ ಆಗಿದೆ.
ಗೋದಾವರಿಯ ಉಪ ನದಿಯಾಗಿರುವ ಮಾಂಜರಾ ಹಾಗೂ ಆದರ ಉಪನದಿ ಆಗಿರುವ ಕಾರಂಜಾ ನದಿ ಈ ಜಿಲ್ಲೆಯ ಪ್ರಮುಖ ನದಿಗಳು. ಕರ್ಕನಳ್ಳಿ ಗ್ರಾಮದ ಸುತ್ತಣ ಪ್ರದೇಶ ಘಟ್ಟದಿಂದ ಕೂಡಿದೆ. ಬೀದರನ ಸುತ್ತ ಹಾಗೂ ಜಿಲ್ಲೆಯ ಇತರೆಡೆಗಳಲ್ಲಿ ತಿಳಿ ನೀರಿನ ಝರಿಗಳಿವೆ. ಕಾರಂಜಾ ಜಲಾಶಯ ಜಿಲ್ಲೆಯ ಪ್ರಮುಖ ಜಲಾಶಯವಾಗಿದೆ.
ಭಾರತೀಯ ವಾಯು ಸೇನೆಯ ಪ್ರಮುಖ ವೈಮಾನಿಕ ಕೇಂದ್ರವೊಂದು ಬೀದರನಲ್ಲಿ ಸ್ಥಿತವಾಗಿದೆ. ಕರ್ನಾಟಕ ರಾಜ್ಯದ ಪಶು ವೈದ್ಯಕೀಯ ವಿಶ್ವವಿದ್ಯಾಲಯವು ಬೀದರನಲ್ಲಿದೆ. ಗುಲಬರ್ಗಾ ವಿಶ್ವವಿದ್ಯಾಲಯದ ಸ್ನಾತಕೋತ್ತರ ಕೇಂದ್ರವು ಹಾಲಹಳ್ಳಿ ಹತ್ತಿರ ಸ್ಥಾಪಿತವಾಗಿದೆ. ಜಿಲ್ಲೆಯಲ್ಲಿ ಮೂರು ಸಹಕಾರಿ ಸಕ್ಕರೆ ಕಾರ್ಖಾನೆಗಳಿವೆ. ಹಾಗೆಯೇ ಎಂಟು ಖಂಡಸಾರಿ ಸಕ್ಕರೆ ಕಾರ್ಖಾನೆಗಳಿವೆ. ಹಾಗೆಯೇ ಬೀದರ ಜಿಲ್ಲೆ ಬಿದರಿ ಕಲೆಗಾಗಿ ಪ್ರಸಿದ್ಧವಾಗಿದ್ದು, ವಿವಿಧತೆಯಲ್ಲಿ ಏಕತೆಗೆ ಸಂಕೇತದಂತಿದೆ.
ಬೀದರ ಜಿಲ್ಲಾ ಚಾರಿತ್ರಿಕ ಹಿನ್ನೋಟ:
ಪ್ರಾಚೀನ ಕಾಲದಿಂದಲೂ ಮಾನವನ ನೆಲೆಯಾಗಿರುವ ಈ ಪ್ರದೇಶವು ಮಹಾಭಾರತದಲ್ಲಿನ ವಿದುರ ನಗರವೆಂದೂ, ನಳ ದಮಯಂತಿಯರ ಪ್ರಣಯೋದ್ಯಾನವೆಂತಲೂ, ಬಿದಿರು ಬೆಳೆಯುವ ಪ್ರದೇಶವಾದ್ದರಿಂದ ಬಿದಿರೂರು ಪುರವೆಂದೂ ಸ್ಥಳ ಪುರಾಣದ ಪ್ರತೀತಿ ಇದೆ. ಶಿಶುಮಾಯಣನು ತನ್ನ “ಅಂಜನಾ ಚರಿತ್ರೆ”ಯಲ್ಲಿ ಉತ್ತರ ದೇಶದೊಳಗೆ ಸುರತ್ರಾಣನ ಪತ್ತಣವನು (ದು) ಬಿದಿರೆಯೊಳು ಕರ್ತಾರನಲ್ಲದುಳಿದ ದೈವವಿಲ್ಲೆಂದು ಮತ್ತರಾಗಿರುತಿಹರಲ್ಲಿ (ಪೀ.-೪) ಎಂದು ಕ್ರಿ.ಶ. ೧೫೦೦ರ ಕಾಲದಲ್ಲಿಯೂ ಬೀದರನ್ನು ಬಿದಿರೆ ಎಂದು ಕರೆದಿರುವುದು ಗಮನಾರ್ಹವಾಗಿದೆ. ಅಂಬಲಗಿಯ ಚೆನ್ನಮಲ್ಲ ಕವಿಯು ತನ್ನ ವೀರಸಂಗಯ್ಯನ ಚೌಪದನದಲ್ಲಿಯೂ ಬಿದರೂರುಪುರ ಎಂದು ಹೇಳಿರುವುದರೊಂದಿಗೆ ಬೀದರ ಕೋಟೆಯ ಹೊರ ಭಾಗದಲ್ಲಿದ್ದ ಕೆಲವು ಉಪವಸತಿಗಳ ಹೆಸರುಗಳನ್ನು ಹೇಳಿದ್ದಾನೆ. ಅಂತೆಯೇ ಬೀದರನ್ನು ಬಿದಿರೆ> ಬಿದಿರುಪುರ> ಬಿದಿರೂರು> ಬಿದರೆ> ಬೀದರ ಆಗಿ ರೂಪಾಂತರ ಗೊಂಡಂತೆ ತೋರುತ್ತದೆ. ಚಾಲುಕ್ಯ ವಿಜಯಾದಿತ್ಯನ (ಕ್ರಿ.ಶ.೬೯೭-೯೩೩) ಕಾಲದ ತಾಮ್ರ ಶಾಸನವು ಬೀದರ ಜಿಲ್ಲೆಯ ಪಶ್ಚಿಮ ಅಂಚಿನಲ್ಲಿರುವ ಕಾಸರ ಸಿರ್ಸಿಯಲ್ಲಿ ಪತ್ತೆಯಾಗಿದೆ. ಅದರಲ್ಲಿ ಭಲ್ಲುಂಕ್ಕಿ ದೇಶ ಎಂಬ ಉಲ್ಲೇಖವಿರುವುದರಿಂದ ಬೀದರ ಜಿಲ್ಲೆಯ ಭಾಲ್ಕಿಯೇ ಆ ಕಾಲಕ್ಕೆ ಈ ವಿಭಾಗದ ಕೇಂದ್ರ ಸ್ಥಳವಾಗಿತ್ತೆಂದು ತಿಳಿದು ಬರುತ್ತದೆ. ಬಾದಾಮಿ ಚಾಲುಕ್ಯರ ಕಾಲದಲ್ಲಿ ಬೀದರನಲ್ಲಿ ಕನ್ನಡಕ್ಕಿಂತ ಪ್ರಾಕೃತ ಮತ್ತು ಸಂಸ್ಕೃತ ಭಾಷೆಗಳು ಪಡೆದಿರುವಂತೆ ಕಂಡು ಬರುತ್ತದೆ. ಕ್ರಿ.ಶ. ೧೪೨೪ರ ವೇಳೆಯ ಬೀದರಿನ ಸೋಲಾಕಂಬ ಮಸೀದಿಯಲ್ಲಿ ದೊರೆತಿರುವ ಶಾಸನದಲ್ಲಿ ಬೀದರ ಎಂದು ಉಲ್ಲೇಖಿಸಲ್ಪಟ್ಟಿದೆ. ಮುಸ್ಲಿಂ ಅರಸರ ಕಾಲದಲ್ಲಿ ಮೊಹಮ್ಮದಾಬಾದ ಬೀದರ, ಜಾಫರಾಬಾದ ಬೀದರ ಎಂದು ಕರೆಲ್ಪಟ್ಟರೂ ಜನಪದೀಯರಲ್ಲಿ ಇದನ್ನು ಕ್ವಾಟಿ ಎಂದೇ ಕರೆಯುತ್ತಾರೆ.
ರಾಷ್ಟ್ರಕೂಟರ ರಾಜ್ಯವು ಕಾವೇರಿಯಿಂದಮಾ ಗೋದಾವರಿ ವರೆಮಿರ್ದುದರಿಂದ ಈ ಭಾಗವೂ ಕೂಡ ಅವರ ಆಳ್ವಿಕೆಗೊಳಪಟ್ಟಿರುವ ಸಾಧ್ಯತೆಗಳಿವೆ. ಮಳಖೇಡವು ರಾಜಧಾನಿಯಾಗುವ ಮುನ್ನ ಬಸವಕಲ್ಯಾಣ ತಾಲೂಕಿನ ಮುಯೂರಖಿಂಡಿಯು ರಾಷ್ಟ್ರಕೂಟರ ರಾಜಧಾನಿಯಾಗಿತ್ತು ಎಂದು ಹೇಳಲು ಅವಕಾಶಗಳಿವೆ. ಬೀದರ ಪ್ರಾಂತವನ್ನಾಳಿದ ಪ್ರಮುಖ ಅರಸು ಮನೆತನ ಕಲ್ಯಾಣಿ ಚಾಲುಕ್ಯರದು. ಕ್ರಿ.ಶ.೧೦೩೩ರ ವೇಳೆಗೆ ಕಲ್ಯಾಣವು ಚಾಲುಕ್ಯರ ಉಪ ರಾಜಧಾನಿಯಾಗಿತ್ತು. ಕ್ರಿ.ಶ.೯೫೫-೧೧೬೨ರ ವರೆಗೆ ವೈಭವದಿಂದ ಮೆರೆದ ಪ್ರದೇಶವನ್ನು ಚಾಲುಕ್ಯರಕಾಲಕ್ಕೆ ಕುಂತಳ ದೇಶದ ಅಟ್ಟಳೆನಾಡು ಎಂದು ಪ್ರಸಿದ್ಧವಾಗಿತ್ತು. ಚಾಲುಕ್ಯ ೨ನೇ ಜಗದೇಕ ಮಲ್ಲ ಬಿಜ್ಜಳನನ್ನು ಸೋಲಿಸಿ ಚಕ್ರವರ್ತಿಯೆಂದು ಘೋಷಿಸಿಕೊಂಡ ಮೇಲೆ ಈ ಭಾಗಕ್ಕೆ ಬಸವಾದಿ ಪ್ರಥಮರಿಂದ ಹೆಚ್ಚಿನ ಪ್ರಖ್ಯಾತಿ ಬಂದಿತು. ೧೨ನೇ ಶತಮಾನದಲ್ಲಿ ನಡೆದ ಸಾಮಾಜಿಕ, ಧಾರ್ಮಿಕ, ವೈಚಾರಿಕ ಕ್ರಾಂತಿಯ ಕೇಂದ್ರ ಬಿಂದುವಾಯಿತು. ಭಾರತದಲ್ಲಿಯೆ ಪ್ರಪ್ರಥಮವಾದ ಪಾರ್ಲಿಮೆಂಟ ನಿರ್ಮಾಣಗೊಂಡು ಸಮಾಜದಲ್ಲಿ ತುಳಿತಕ್ಕೊಳಪಟ್ಟ ಜನಾಂಗದವರಿಗೆ ಮತ್ತು ಸ್ತ್ರೀಯರಿಗೆ ಪುರುಷರಷ್ಟೇ ಬಸವಾದಿ ಶರಣರು ಪ್ರಾಮುಖ್ಯತೆ ನೀಡಿದರು. ಸರ್ವರ ಕಲ್ಯಾಣವನ್ನು ಏಕಕಾಲದಲ್ಲಿ ಸಾಧಿಸಿದ ಕೀರ್ತಿ ಮಾನವತಾವಾದಿ ಮಹಾತ್ಮಾ ಬಸವಣ್ಣನವರಿಗೆ ಸಲ್ಲುತ್ತದೆ. ಅಲ್ಲಮ ಪ್ರಭು, ಚನ್ನಬಸವಣ್ಣ, ಅಕ್ಕ ಮಹಾದೇವಿ, ಗಂಗಾಂಬಿಕೆ, ನೀಲಾಂಬಿಕೆ, ಮಡಿವಾಳ ಮಾಚಿದೇವ ಹೀಗೆ ಸಹಸ್ರಾರು ಶರಣರು ವಚನ ಸಾಹಿತ್ಯದ ಉಗಮಕ್ಕೆ, ರಕ್ಷಣಗೆ, ಸಮಾನತೆಗಾಗಿ ಬಲಿದಾನ ಮಾಡಿರುವುದು ಶ್ಲಾಘನೀಯವಾಗಿದೆ.ಕ್ರಿ.ಶ.೧೩೨೨ರಲ್ಲಿ ದಖ್ಖನಿನ ಯುವರಾಜನಾಗಿದ್ದ ಮಹಮ್ಮದ್ ಬಿನ್ ತೊಗಲಕ್‌ನು ಕಾಕತೀಯರಿಂದ ಬೀದರನ್ನು ವಶಪಡಿಸಿಕೊಂಡು ಇಲ್ಲಿ ತನ್ನದೊಂದು ಸೈನ್ಯದ ನೆಲೆಯನ್ನು ಸ್ಥಾಪಿಸಿದನು. ೧೩೪೧ರಲ್ಲಿ ಮುಲ್ತಾನಿನ ಷಿಯಾಬುದ್ದಿನ ಎನ್ನುವವನಿಗೆ ಈ ಭಾಗದ ಅಧಿಕಾರ ವಹಿಸಿಕೊಟ್ಟನು. ದಖ್ಖನಿನ ಸದಾಹ್ ಅಮೀರರು ತುಘಲಕ್ ವಿರುದ್ಧ ದಂಗೆ ಎದ್ದುದರಿಂದ ಮತ್ತು ದಕ್ಷಿಣದಲ್ಲಿ ಕ್ರಿ.ಶ. ೧೩೩೬ರಲ್ಲಿಯೇ ವಿಜಯಗರ ಸಾಮ್ರಾಜ್ಯ ಪ್ರಬಲವಾಗುತ್ತಿದ್ದುದರಿಂದ ಬಹಮನಿಯ ಹಸನಗಂಗು ತನ್ನ ರಾಜಧಾನಿಯನ್ನು ದೌಲತಾಬಾದನಿಂದ ಗುಲಬರ್ಗಾಕ್ಕೆ ಸ್ಥಳಾಂತರಿಸಿದನು. ಉತ್ತಮ ಹವಾಗುಣಕ್ಕೆ ಮನಸೋತ ಬಹಮನಿ ಮನೆತನದ ೯ನೆಯ ಅರಸನಾದ ಒಂದನೇ ಆಹಮದನು ಕ್ರಿ.ಶ. ೧೪೨೯ರಲ್ಲಿ ತನ್ನ ರಾಜಧಾನಿಯನ್ನು ಗುಲಬರ್ಗಾದಿಂದ ಬೀದರಕ್ಕೆ ವರ್ಗಾಯಿಸಿದನು. ಈತನು ಬೀದರ ಕೋಟೆಯನ್ನು ಹೊಸದಾಗಿ ನಿರ್ಮಿಸಿದ ಬಹಮನಿಯರ ನಂತರ ಬೀದರ ಆದಿಲ್ಶಾಹಿಗಳ ೧೬೫೮ರಲ್ಲಿ ಮೊಗಲರ ವಶಕ್ಕೆ ಹೊಯಿತು. ೧೭೨೪ ರಿಂದ ೧೯೪೮ರ ವರೆಗೆ ಈ ಭಾಗವು ಹೈದರಾಬಾದಿನ ನಿಜಾಂರ ಆಳ್ವಿಕೆಗೆ ಒಳ ಪಟ್ಟಿದ್ದಿತು. ನವೆಂಬರ ೧,೧೯೫೬ ರಂದು ಹೈದ್ರಾಬಾದ ಕರ್ನಾಟಕ ಜಿಲ್ಲೆಗಳೊಂದಿಗೆ ನವ ಮೈಸೂರು ರಾಜ್ಯ (ಈಗ ಕರ್ನಾಟಕ)ದ ಭಾಗವಾಯಿತು.
೨. ಹುಮನಾಬಾದ ತಾಲೂಕಾ
ಬೀದರ ಜಿಲ್ಲೆಯ ದಕ್ಷಿಣ ದಿಕ್ಕಿನಲ್ಲಿರುವ ತಾಲೂಕ ಹುಮನಾಬಾದ. ಬೀದರನಿಂದ ೬೦ಕಿ.ಮೀ ಅಂತರದಲ್ಲಿದೆ. ಈ ನಗರಕ್ಕೆ ಪೂರ್ವದಲ್ಲಿ ಜಯಸಿಂಹ ನಗರವೆಂದು ಕರೆಯುತ್ತಿದ್ದರು. ನಿಜಾಮನ ಅಡಳಿತದಲ್ಲಿ ಇದಕ್ಕೆಹುಮನಾಬಾದ ಎಂಬ ಹೆಸರಾಯಿತು. ಹುಮನಾಬಾದ ರಾಷ್ಟ್ರೀಯ ಹೆದ್ದಾರಿ ೯ರ ಮೇಲೆ ಇದ್ದು ಮುಂಬಯಿ ಹೈದ್ರಾಬಾದಕ್ಕೆ ಸಂಪರ್ಕ ಕಲ್ಪಿಸುತ್ತದೆ. ಈ ತಾಲೂಕಿನ ವಿಸ್ತೀರ್ಣವು ೩೮೫.೨೩ಚಿ.ಕಿ.ಮಿ. ಇದೆ. ಅಡಳಿತ ದೃಷ್ಟಿಯಿಂದ ಈ ತಾಲೂಕನ್ನು ೬ ಹೋಬಳಿಗಳನ್ನಾಗಿ ವಿಂಗಡಿಸಲಾಗಿದೆ. ಅವುಗಳೆಂದರೆ ಹುಮನಾಬಾದ, ಹಳ್ಳಿಖೇಡ (ಬಿ), ನಿರ್ಣಾ, ದುಬಲಗುಂಡಿ ಚಿಟಗುಪ್ಪಾ ಹಾಗೂ ಬೇಮಳಖೇಡಾ, ೨೦೦೧ನೇ ಸಾಲಿನ ಜನಗಣತಿಯ ಪ್ರಕಾರ ಈ ತಾಲೂಕಿನ ಜನ ಸಂಖ್ಯೆ ಒಟ್ಟು ೨,೯೪,೪೧೩. ಇದರಲ್ಲಿ ಗಂಡಸರು ೧.೫೦,೯೧೪ ಹಾಗೂ ಹೆಂಗಸರು ೧,೪೩,೪೯೯ ಸಂಖ್ಯೆಯಲ್ಲಿದ್ದಾರೆ. ಈ ತಾಲೂಕಿನಲ್ಲಿ ೮೭ ಹಳ್ಳಿಗಳಿವೆ. ಅವುಗಳಲ್ಲಿ ಜನವಸತಿ ಇರುವ ಹಳ್ಳಿಗಳು ೮೪ ಮಾತ್ರ. ತಾಲೂಕಿನಲ್ಲಿ ೩೩ ಗ್ರಾಮ ಪಂಚಾಯಿತಿಗಳು ೦೨ ಪುರಸಭೆಗಳಿವೆ.
 
೩. ಬಸವಕಲ್ಯಾಣ ತಾಲೂಕಾ
ಬಸವಕಲ್ಯಾಣ ತಾಲೂಕು ಚಾಲುಕ್ಯರ ಕಾಲದಿಂದ ಬೆಳಕಿಗೆ ಬಂದಿತು ೧೨ನೇ ಶತಮಾನದಲ್ಲಿ ಇಲ್ಲಿ ನಡೆದ ಸಾಮಾಜಿಕ, ಧಾರ್ಮಿಕ, ವೈಚಾರಿಕ ಕ್ರಾಂತಿಯ ಕೇಂದ್ರ ಬಿಂದುವಾಗಿತ್ತು. ಬಸವಕಲ್ಯಾಣ ತಾಲೂಕು ಜಿಲ್ಲೆಯ ೫ ತಾಲೂಕಗಳಲ್ಲಿದೊಡ್ಡ ತಾಲ್ಲೂಕವಾಗಿದೆ. ೩೬ ಗ್ರಾಮ ಪಂಚಾಯತಗಳು, ೬ ಹೋಬಳಿಗಳು, ೧೧೫ ಕಂದಾಯ ಗ್ರಾಮಗಳು, ವಾಡಿ ತಾಂಡಾಗಳಿವೆ. ತಾಲೂಕಿನ ಉದ್ದಳತೆ ೧೨೦೬ ಚದರ ಕಿಲೋ ಮೀಟರ. ಜನಸಂಖ್ಯೆ ೨,೭೫,೮೬೧. ಇದರಲ್ಲಿ ೫೯ ಸಾವಿರ ಪ.ಜಾ. ಮತ್ತು ೪೪ ಸಾವಿರ ಪ.ಪಂಗಡದ ಜನ ವಾಸಿಸುತ್ತಾರೆ. ಸುಮಾರು ೩೮ ಸಾವಿರ ಲಾರಿ ಉದ್ಯಮಗಳು ನಡೆಯುತ್ತಿವೆ.
 
೪. ಭಾಲ್ಕಿ ತಾಲೂಕಾ
ಭಾಲ್ಕಿ ತಾಲೂಕಾ ಕೇಂದ್ರವು ಬೀದರದಿಂದ ೪೦ ಕಿ.ಮೀ. ದೂರದಲ್ಲಿದೆ. ಈ ತಾಲೂಕಿಗೆ ಉಳಿದ ನಾಲ್ಕೂ ತಾಲೂಕಾ ಕೇಂದ್ರಗಳು ಸಮಾನ ಅಂತರದಲ್ಲಿವೆ. ಭಾಲ್ಕಿಯ ಒಟ್ಟು ವಿಸ್ತೀರ್ಣ ೧೧೧೭.೩ ಚದುರ ಕಿ. ಮಿ. ತಾಲೂಕಿನಲ್ಲಿ ಆರು ಹೋಬಳಿಗಳು, ೩೫ ಗ್ರಾಮ ಪಂಚಾಯತಿಗಳು ಇವೆ. ಸಾಹಿತ್ಯ, ಕಲೆ, ಧಾರ್ಮಿಕ, ಸಾಂಸ್ಕೃತಿಕ, ಐತಿಹಾಸಿಕವಾಗಿ ಗಮನ ಸೆಳೆಯುವ ಕೇಂದ್ರವಾಗಿದೆ. ಶಾಸನಗಳಲ್ಲಿ ಭಲ್ಲುಂಕೆ ಎಂದು ಕರೆಯಲಾಗಿದೆ. ಮಿತಾಕ್ಷರ ಎಂಬ ಗ್ರಂಥ ರಚಿಸಿದ ವಿಜ್ಞಾನೇಶ್ವರ ಹುಟ್ಟಿದ್ದು ತಾಲೂಕಿನ ಮಾಸಿಮಾಡ ಗ್ರಾಮದಲಿ. ೧೨ನೆಯ ಶತಮಾನದ ಕುಂಬಾರ ಗುಂಡಯ್ಯ ಎಂಬ ಶರಣ ಭಾಲ್ಕಿಯಲ್ಲಿದ್ದನು. ಭಾಲ್ಕಿ ನಗರದಲ್ಲಿ ಭಾಲ್ಕೇಶ್ವರ ದೇವಾಲಯ, ಕುಂಭೇಶ್ವರ ದೇವಾಲಯ, ಖಡಕೇಶ್ವರ ದೇವಾಲಯ, ಉರಿಲಿಂಗ ಪೆದ್ದಿಮಠ, ಹಿರೇಮಠ ಸಂಸ್ಥಾನ, ಚನ್ನಬಸವಾಶ್ರಮ ಮತ್ತು ರಾಮೇಶ್ವರ ಟೆಕನಿ ಮುಂತಾದವು ನೋಡುವಂತಹ ಸ್ಥಳಗಳಾಗಿವೆ.ಗ್ರಾಮೀಣ ತಾಂತ್ರಿಕ ಮಹಾವಿದ್ಯಾಲಯದಲ್ಲಿ ದೇಶದ ನಾನಾ ಭಾಗದ ವಿದ್ಯಾಥಿಗಳು ವ್ಯಾಸಂಗ ಮಾಡುತ್ತಿದ್ದಾರೆ.
 
೫. ಔರಾದ (ಬಿ) ತಾಲೂಕಾ
ಆಂಧ್ರ ಮತ್ತು ಮಹಾರಾಷ್ಟ್ರ ಗಡಿ ಪ್ರದೇಶಕ್ಕೆ ಹೊಂದಿಕೊಂಡಿರುವ ಔರಾದ ತಾಲೂಕು ರಾಜ್ಯದ ಉತ್ತರದ ತುತ್ತ ತುದಿಯಲ್ಲಿದೆ. ರಾಜ್ಯದ ಏಕೈಕ ಒಂಟೆ ಜಾತ್ರೆ ನಡೆಯುವ, ಸಾಂಸ್ಕೃತಿಕ ವೈಭವ ಪಡೆದ ಹೆಗ್ಗಳಿಕೆಹೊಂದಿದೆ. ನಯನ ಮನೋಹರವಾದ ಗುಡ್ಡ-ಬೆಟ್ಟಗಳು, ಕಣಿವೆ-ಕೊಳಗಳು ತಾಲೂಕಿನ ಭೌಗೋಳಿಕ ಆಕರ್ಷಣೆಗಳಾಗಿವೆ. ನವಿಲು ಧಾಮಕ್ಕೆ ಬೇಕಾದಷ್ಟು ಭೂಮಿಯಿದೆ. ಚಾಲುಕ್ಯರ ಕಾಲದ ಇತಿಹಾಸ ಪ್ರಸಿದ್ಧ ಔರಾದ ಪಟ್ಟಣದ ಜೈನ ದೇವಾಲಯ ಗಮನ ಸೆಳೆಯುವ ತಾಣವಾಗಿದೆ. ತಾಲೂಕಿನ ಡೋಣಗಾಂವ (ಎಮ್) ಮಾಳಪ್ಪಯ್ಯ ಸಂಸ್ಥಾನ ನೂರಾರು ಎಕರೆ ಪ್ರದೇಶದಲ್ಲಿ ಬೆಳೆದು ನಿಂತಿರುವ ಹೇರಳ ಔಷಧಿಯ ಸಸ್ಯಗಳನ್ನು ಒಳಗೊಂಡ ವನ ಸಂಪತ್ತು ಮತ್ತಿತರೆ ಪ್ರವಾಸಿ ತಾಣಗಳು ತಾಲೂಕಿನ ಹೆಮ್ಮೆಯ ಕೊಡುಗೆಯಾಗಿವೆ.
ಜಿಲ್ಲೆಯಲ್ಲೇ ಅತಿ ದೊಡ್ಡ ಔರಾದ ತಾಲೂಕಿನ ಭೌಗೋಳಿಕ ವಿಸ್ತೀರ್ಣ ೧೨೨೪ಕಿ.ಮೀ. ಇದೆ. ಕ್ಷೇತ್ರದ ಒಟ್ಟು ಜನ ಸಂಖ್ಯೆ ಸುಮಾರು ೨.೫ ಲಕ್ಷ . ತಾಲೂಕಿನ ಕೆಲಭಾಗದಲ್ಲಿ ಮಾಂಜರಾ ನದಿ ಹರಿಯುತ್ತದೆ. ಒಟ್ಟು ೨೮ ಸಣ್ಣ ನೀರಾವರಿ ಕೆರೆಗಳಿವೆ. ೧೪೦ ಹಳ್ಳಿಗಳು ಮತ್ತು ಅಷ್ಟೇ ಸಂಖ್ಯೆಯ ತಾಂಡಗಳಿರುವುದು ತಾಲೂಕಿನ ವಿಶೇಷತೆಯಾಗಿದೆ. ತಾಲೂಕಿನಲ್ಲಿ ಮಿಶ್ರ ಸಂಸ್ಕೃತಿ ಇದ್ದು ಕನ್ನಡ, ಮರಾಠಿ, ತೆಲುಗು, ಉರ್ದು ಬಾಷೆಗಳು ಚಾಲ್ತಿಯಲ್ಲಿವೆ. ಹತ್ತಿ, ತೊಗರೆ, ಜೋಳ, ಕಬ್ಬು, ಉದ್ದು, ಹೆಸರು, ಸೋಯಾ ಇಲ್ಲಿಯ ಮುಖ್ಯ ಬೆಳೆಯಾಗಿವೆ. ಔರಾದ ಪಟ್ಟಣ ಬೀದರ ಜಿಲ್ಲಾ ಕೇಂದ್ರದಿಂದ ೪೦ಕಿ.ಮೀ. ಅಂತರದಲ್ಲಿದೆ. ಔರಾದ ತಾಲೂಕಿನ ಗಡಿಯಿಂದ ೩ ಕಿ.ಮೀ. ಅಂತರದಲ್ಲಿ ಮಹಾರಾಷ್ಟ್ರ ಹೊಂದಿದೆ. ೨ ಕಿ.ಮೀ. ಅಂತರದಲ್ಲಿ ಆಂಧ್ರ ಪ್ರದೇಶ ಇದೆ. ತಾಲೂಕಿನ ೪೦ ಗ್ರಾಮಗಳು ಅಂತರ ರಾಜ್ಯ ಗಡಿಗೆ ಹೊಂದಿಕೊಂಡಿದೆ.
ಬೀದರ್ ಜಿಲ್ಲೆಯ ಪ್ರವಾಸಿ ತಾಣಗಳು
ಕಮಠಾಣಾ ಜೈನ ಮಂದಿರ
ಎಷ್ಟು ದೂರ ?
ಜಿಲ್ಲೆ : ೮ ಕಿ.ಮೀ.
ತಾಲ್ಲೂಕ : ೮ ಕಿ.ಮೀ.

ರಟ್ಟ ಅರಸು ಮನೆತನದ ಕಾಲದ ಭಗವಾನ ಪಾರ್ಶ್ಚನಾಥ (೨೩ನೇ ತೀರ್ಥಂಕರ) ತೀರ್ಥಂಕರರ ಸುಂದರ ಬಸದಿ ಇದೆ. ಬಸದಿಯು ವಿಶಾಲವಾದ ಪ್ರಾಂಗಣ ಹೊಂದಿದೆ. ಸುತ್ತಲು ಮಾವಿನ ಗಿಡಗಳಿವೆ. ಪ್ರತಿ ವರ್ಷ ಮಾಘ ಪಂಚಮಿಯಿಂದ ಸಪ್ತಮಿವರೆಗೆ ಜಾತ್ರೆ ನಡೆಯುತ್ತದೆ. ಆಂಧ್ರ ಪ್ರದೇಶ, ಮಹಾರಾಷ್ಟ್ರದಿಂದ ಸಾವಿರಾರು ಜಿನಭಕ್ತರು ಇಲ್ಲಿಗೆ ಆಗಮಿಸುತ್ತಾರೆ. ಜೈನಮುನಿಗಳು ಆಗಾಗ ಬಂದು ಪ್ರವಚನ ಕಾರ್ಯಕ್ರಮ ನೀಡುತ್ತಾರೆ. ಕಮಠಾಣಾ ಗ್ರಾಮವು ಅತೀ ಪ್ರಾಚೀನ ಊರು ಊರಿನ ಸುತ್ತಲು ಜೋಡು ಕಂದಕಗಳಿವೆ. ದಿಗಂಬರ ಪಂಥದ ಜೀನಾಲಯಗಳು, ಅನೇಕ ಸೇಡಿ ಬಾವಿಗಳಿವೆ. ಭೂಮಿ ಆಳದಲ್ಲಿ ಸೇಡಿ ದೊರಕುತ್ತದೆ. ಪಕ್ಕದಲ್ಲಿ ಇರುವ ಸಿರ್ಸಿ ಗ್ರಾಮದಲ್ಲಿ ಭೂಮಿಯ ಒಳ ಪದರುಗಳಲ್ಲಿ ಜಾಜಾ (ಕೆಂಪು ಮಣ್ಣು) ದೊರೆಯುತ್ತದೆ.
ಸಂಗಮೇಶ್ವರ ಕೊ
ಎಷ್ಟು ದೂರ ?
ಜಿಲ್ಲೆ : ೧೮ ಕಿ.ಮೀ.
ತಾಲ್ಲೂಕ : ೪೦ ಕಿ.ಮೀ
[image: https://kanaja.karnataka.gov.in/wp-content/uploads/2011/11/34_bdr-300x199.jpg]
ಬೀದರದಿಂದ ಶ್ರೀರಂಗಪಟ್ಟಣಕ್ಕೆ ಹೋಗುವ ರಾಜ್ಯ ಹೆದ್ದಾರಿಯ ಎಡ ಬದಿಯಲ್ಲಿ ೧೮ ಕಿ.ಮೀ. ಅಂತರದಲ್ಲಿದೆ. ಜ್ಞಾನ ಕಾರಂಜಿವೆಂಬ ಗುಲಬರ್ಗಾ ವಿಶ್ವವಿದ್ಯಾಲಯದ ಸ್ನಾತಕೋತ್ತರ ಕೇಂದ್ರ ಮತ್ತು ಹಾಲಹಳ್ಳಿ ಸಮೀಪದ ಸಂಗಮೇಶ್ವರ ಕೊಳವು ಆಕರ್ಷಕವಾಗಿದೆ. ಅತ್ಯುತ್ತಮ ಪಿಕ್‌ನಿಕ್ ತಾಣ ಆಗಿದೆ. ಎಂಟು ಎಕರೆ ಭೂ ಪ್ರದೇಶದ ನಿಸರ್ಗ ನಿರ್ಮಿತವಾದ ಈ ತಾಣವು ಸಮತಟ್ಟಾದ  ವಲಯದಿಂದ ೩೦೦ ಅಡಿಗಳಷ್ಟು ಆಳವಾಗಿದೆ. ದೀರ್ಘಾವದಿಯ ಮಳೆಯ ನೀರು ಕೊರೆತದಿಂದ ಈ ಕಂದಕ ಉಂಟಾಗಿರಬೇಕು. ಸುತ್ತಲೂ ಜಂಬಿಟ್ಟಿಗೆಯ ದಿಬ್ಬವಿದೆ. ಮೂರು ಕೋಣೆಯ ಗವಿ ಪೂರ್ವ ದಿಕ್ಕಿನಲ್ಲಿದೆ. ಜಂಬಿಟ್ಟಿಗೆ ದಿಬ್ಬದಲ್ಲಿ ಇದನ್ನು ಕೊರೆಯಲಾಗಿದೆ. ಹಾಲಹಳ್ಳಿಯ ನಿವಾಸಿಗಳ ಪ್ರಕಾರ ಈ ಗವಿಯಲ್ಲಿ ಬಹಳಷ್ಟು ಸನ್ಯಾಸಿಗಳು ತಪಸ್ಸು, ಅನುಷ್ಠಾನ ಮಾಡಿ ಸಿದ್ದಿ ಪಡೆದಿದ್ದಾರೆ. ಸಂಗಮೇಶ್ವರ ಕೊಳದ ಸುತ್ತಲು ದಟ್ಟ ಕಾಡು, ಬೆಟ್ಟಗಳಿವೆ. ನೈಸರ್ಗಿಕವಾದ, ಪ್ರಶಾಂತವಾದ ತಾಣವಾಗಿದೆ. ಕೊಳದಲ್ಲಿರುವ ನೀರು ರುಚಿಯಾಗಿದ್ದು; ರೋಗ ನಿರೋಧಕ ಶಕ್ತಿ ಹೊಂದಿದೆ.
 
ಕಾರಂಜಾ ಜಲಾಶಯ
ಎಷ್ಟು ದೂರ ?
ಜಿಲ್ಲೆ : ೨೧ ಕಿ.ಮೀ.
ತಾಲ್ಲೂಕ : ೩೯ ಕಿ.ಮೀ.

ರಾಜ್ಯ ಹೆದ್ದಾರಿ ೧೦೯ ಬೀದರ ಶ್ರೀರಂಗಪಟ್ಟಣ ಮಾರ್ಗದಲ್ಲಿದೆ. ಬ್ಯಾಲಹಳ್ಳಿ (ಕೆ), ಹಾಲಹಳ್ಳಿ (ಕೆ), ಕಮಾಲಪುರ, ಅತಿವಾಳ ಮೊದಲಾದ ಗ್ರಾಮಗಳ ಭೂಪ್ರದೇಶದಲ್ಲಿ ಈ ಜಲಾಶಯವನ್ನು ನಿರ್ಮಿಸಲಾಗಿದೆ. ಕಾರಂಜಾ ನದಿಯು ಮಾಂಜರಾ ನದಿಯ ಉಪನದಿಯಾಗಿದೆ. ಈ ನದಿಯು ಆಂದ್ರಪ್ರದೇಶದ ಸಂಗಾರೆಡ್ಡಿ ಜಿಲ್ಲೆಯ ಜಹಿರಾಬಾದ ತಾಲೂಕಿನ ಕೋಹಿರ್ ಎಂಬ ಗ್ರಾಮದ ಬಳಿ ಉಗಮವಾಗಿ ಭಂಗೂರು ಗ್ರಾಮದ ಹತ್ತಿರ ಪ್ರವೇಶಿಸಿ ಮಾಂಜರಾ ನದಿ ಸೇರುತ್ತದೆ. ಈ ಜಲಾಶಯದಿಂದ ತಾಲೂಕಿನ ಬಹುತೇಕ ಗ್ರಾಮಗಳು ನೀರಾವರಿ ಸೌಲಭ್ಯ ಪಡೆದಿವೆ.
 
ಜಲಸಂಗಿ
ಎಷ್ಟು ದೂರ ?
ಜಿಲ್ಲೆ : ೧ ಕಿ.ಮೀ.
ತಾಲ್ಲೂಕ : ೧ ಕಿ.ಮೀ

ಬೀದರ ಬಸ್ ನಿಲ್ದಾಣದಿಂದ ೩೦ ಕಿ.ಮೀ. ದೂರ. ಹುಮನಾಬಾದನಿಂದ ೧೫ ಕಿ.ಮೀ. ಬೀದರ ಜಿಲ್ಲೆಯ ಹುಮನಾಬಾದ ತಾಲೂಕಿನ ಚಿಕ್ಕಹಳ್ಳಿ ಜಲಸಂಗವಿ. ಇದನ್ನು ಪ್ರಸ್ತುತ ಜಲಸಂಗಿ ಎಂದು ಕರೆಯುತ್ತಾರೆ. ಕಲ್ಯಾಣದ ಚಾಲುಕ್ಯ ಅರಸ ೬ನೇ ವಿಕ್ರಮಾದಿತ್ಯನು ಪ್ರಸಿದ್ಧ ಕಲ್ಮೇಶ್ವರ ದೇವಾಲಯವನ್ನು ಸಿರ್ಮಿಸಿದನು. ನಕ್ಷತ್ರ ಆಕಾರವಿರುವ ದೇವಾಲಯದ ಹೊರಭಾಗದಲ್ಲಿ ಸುಮಾರು ೩೦ ಆಕರ್ಷಕ ಮದನಿಕಾ ಶಿಲ್ಪಗಳಿವೆ. ನಾಟ್ಯ ಗಣಪತಿಯ ನಟನಾ ಭಂಗಿ ಕಲಾ
ಪ್ರಿಯರನ್ನು ಆಕರ್ಷಿಸುತ್ತದೆ. ಸುಂದರ ಭಂಗಿಯಲ್ಲಿರುವ ವೀರಭದ್ರ, ದಕ್ಷಿಣಾಮೂರ್ತಿ, ದುರ್ಗಾ, ವರಾಹ ಅವತಾರ, ದರ್ಪಣ ಸುಂದರಿ, ನರಸಿಂಹ ಅವತಾರದ ಶಿಲ್ಪಗಳು, ಕಾವ್ಯಕನ್ನಿಕೆ, ಶಾಸನ ಬರೆಯುವ ಸುಂದರಿ, ಗಂಧರ್ವ ಕನ್ಯೆ ಮುಂತಾದವು ಗಮನಾರ್ಹವಾಗಿವೆ.
ಆರನೇ ವಿಕ್ರಮಾದಿತ್ಯನ ಪರಾಕ್ರಮವನ್ನು ಹೊಗಳಿ ಶಾಸನವನ್ನು ಬರೆಯುವ ಶಾಸನ ಸುಂದರಿಯ ಶಿಲ್ಪವು ಆಕರ್ಷಕವಾಗಿದೆ. ಶಾಸನದ ಅರ್ಥ ಹೀಗಿದೆ- ಚಾಲುಕ್ಯ ವಂಶದ ವಿಕ್ರಮಾದಿತ್ಯನೆಂಬ ರಾಜನು ಏಳು ದ್ವೀಪಗಳಿಂದ ಸಮಾವೇಶಗೊಂಡ ಭೂಮಿಯನ್ನು ತನ್ನದಾಗಿ ಮಾಡಿಕೊಂಡು ರಾಜ್ಯಭಾರ ಮಾಡುತ್ತಿದ್ದಾನೆ.
 
ಶ್ರೀ ವೀರಭದ್ರೇಶ್ವರ ದೇವಾಲಯ
ಎಷ್ಟು ದೂರ ?
ಜಿಲ್ಲೆ : ೫೦ ಕಿ.ಮೀ.
ತಾಲ್ಲೂಕ : ೧ ಕಿ.ಮೀ.

ಹೈದ್ರಾಬಾದ-ಮುಂಬೈ ರಾಷ್ಟ್ರೀಯ ಹೆದ್ದಾರಿಯಲ್ಲಿರುವ ತಾಲೂಕಾ ಕೇಂದ್ರವಾದ ಹುಮನಾಬಾದನಲ್ಲಿ ರಾಜಾರಾಮಚಂದ್ರ ಜಾಧವನು ಈ ಪ್ರಸಿದ್ಧವಾದ ಶ್ರೀ ವೀರಭದ್ರೇಶ್ವರ ದೇವಾಲಯವನ್ನು ನಿರ್ಮಿಸಿದನು. ಚಾಳುಕ್ಯರ ಕಾಲದಲ್ಲಿ ಹುಮನಾಬಾದ ಜಯಸಿಂಹನಗರವೆಂದು ಪ್ರಸಿದ್ಧಿ ಪಡೆದಿತ್ತು.
ಭವ್ಯವಾದ ಗರ್ಭಗುಡಿಯಲ್ಲಿ ಶ್ರೀ ವೀರಭದ್ರೇಶ್ವರ ಮೂರ್ತಿಯು ಕಂಗೊಳಿಸುತ್ತಿದೆ. ಈ ಗುಡಿಗೆ ಸುಮಾರು ೫೦ ಅಡಿ ಎತ್ತರದ ಶಿಖರವಿದ್ದು ಒಳಾಂಗಣದಲ್ಲಿ ಎರಡು ಎತ್ತರದ ದೀಪ ಸ್ತಂಭಗಳಿವೆ. ಬಲಭಾಗದ ದೀಪಸ್ತಂಭವು ಅಲುಗಾಡಿಸಿದಾಗ ಅಲುಗಾಡುತ್ತದೆ. ಈ ದೇವಾಲಯವನ್ನು ಪೂರ್ವಾಭಿಮುಖವಾಗಿ ನಿರ್ಮಾಣ ಮಾಡಲಾಗಿದೆ. ದೇವಾಲಯದ ರಚನಾ ವಿನ್ಯಾಸ ಹಾಗೂ ಶಿಲ್ಪಗಳು ಆಕರ್ಷಿಸುತ್ತವೆ.
ಪ್ರತಿವರ್ಷ ಜನೇವರಿ ೧೪ರಿಂದ ಜನೇವರಿ ೨೬ರ ವರೆಗೆ ಜಾತ್ರೆ ನಡೆಯುತ್ತದೆ. ಜನೆವರಿ ೨೬ರ ಮುಂಜಾವಿನಲ್ಲಿ ಶ್ರೀ ವೀರಭದ್ರೇಶ್ವರನ ರಥೋತ್ಸವ ಮತ್ತು ಪಲ್ಲಕ್ಕಿ ಮೆರವಣಿಗೆ ನಡೆಯುತ್ತದೆ ಆಂಧ್ರ ಮಹಾರಾಷ್ಟ್ರ ಹಾಗೂ ಕರ್ನಾಟಕದಿಂದ ಸಹಸ್ರಾರು ಭಕ್ತರು ಬಂದು ದರ್ಶನ ಪಡೆದು, ಅಗ್ನಿ ತುಳಿಯುತ್ತಾರೆ.
 
ಹಣಕುಣಿ ಕೋಟೆ
ಎಷ್ಟು ದೂರ ?
ಜಿಲ್ಲೆ : ೫೫ ಕಿ.ಮೀ.
ತಾಲ್ಲೂಕ : ೫ ಕಿ.ಮೀ.

ರಾಜಾ ರಾಮಚಂದ್ರ ಜಾಧವನ ಆಳ್ವಿಕೆಯಲ್ಲಿ ಹುಮನಾಬಾದ ಪಟ್ಟಣದ ದಕ್ಷಿಣ ದಿಕ್ಕಿನ ೫ ಕಿ.ಮೀ. ಅಂತರ ದಲ್ಲಿರುವ ಹಣಕುಣಿ ಎಂಬ ಗ್ರಾಮದಲ್ಲಿ ಒಂದು ಕೋಟೆ ನಿರ್ಮಿಸಿದನು. ಆ ಕೋಟೆಯು ರಾಜನ ಹಣ-ಬೊಕ್ಕಸದ ಕೇಂದ್ರವಾಗಿತ್ತು. ರಾಜಧಾನಿಯ ಮೇಲೆ ವೈರಿಗಳು ದಾಳಿ ಮಾಡಿದರೂ ಅವರ ಕೈಗೆ ಸಂಪತ್ತು ದೊರೆಯದಂತೆ ಈ ರೀತಿ ಪಕ್ಕದ ಹಳ್ಳಿಯಲ್ಲಿ ಕೋಟೆ ಕಟ್ಟಿಸುತ್ತಿದ್ದರು. ಅಂತಹ ಕೋಟೆಯೇ ಹಣಕುಣಿ ಕೋಟೆ ಯಾಗಿದೆ. ಈ ಹಳ್ಳಿಯ ಹಲವು ಪ್ರದೇಶಗಳು. ಪ್ರಾಗೈತಿಹಾಸದ ಕಾಲದವು ಎಂದು ಆರ್. ಎಂ. ಷಡಕ್ಷರಯ್ಯನವರು ಗುರುತಿಸಿದ್ದಾರೆ ಇಲ್ಲಿ ಆದಿವಾಸಿಗಳು ವಾಸ ಮಾಡಿದ ಕುರುಹುಗಳನ್ನು ಅವರು ಸಂಶೋಧಿಸಿದ್ದಾರೆ.
 
ಬುದ್ಧವಿಹಾರ ರೇಕುಳಗಿ
ಎಷ್ಟು ದೂರ ?
ಜಿಲ್ಲೆ : ೬೫ ಕಿ.ಮೀ.
ತಾಲ್ಲೂಕ : ೨೫ ಕಿ.ಮೀ.

ರಾಷ್ಟ್ರೀಯ ಹೆದ್ದಾರಿ ಸಂಖ್ಯೆ ೯ರ ಪಕ್ಕದಲ್ಲಿ ಮನ್ನಾಎಖೆಳ್ಳಿ ಸಮೀಪ ಇರುವ ಬೆಟ್ಟಕ್ಕೆ ರೇಕುಳಗಿ ಮೌಂಟ್ ಎಂದು ಕರೆಯುತ್ತಾರೆ. ಇದು ಹುಮನಾಬಾದ ತಾಲೂಕಾ ಕೇಂದ್ರದಿಂದ ೨೫ ಕಿ.ಮೀ ದೂರದಲ್ಲಿದೆ. ಸುಮಾರು ಹತ್ತು ವರ್ಷಗಳ ಹಿಂದೆ ಈ ಬೆಟ್ಟದ ಮೇಲೆ ಪಗೋಡಾ ಮಾದರಿಯ ಬುದ್ದವಿಹಾರವನ್ನು ನಿರ್ಮಿಸಲಾಯಿತು. ಈ ಬುದ್ಧ ದೇವಾಲಯಕ್ಕೆ ಥೈಲೆಂಡ್ ದೇಶದಿಂದ ಐದು ಅಡಿ ಎತ್ತರ ವಿರುವ ಮಿಶ್ರಾಧಾತುವಿನ ಕಂಚಿನ ಬುದ್ಧಮೂರ್ತಿಯನ್ನು ತಂದು ಸ್ಥಾಪಿಸಲಾಯಿತು. ಕರ್ನಾಟಕ ಸರ್ಕಾರವು ಈ ಬೆಟ್ಟದ ಮೇಲೆ ಹತ್ತಲು ಉತ್ತಮವಾದ ರಸ್ತೆಯನ್ನು ಪ್ರವಾಸಿಗರಿಗೆ ವಸತಿ ಗೃಹಗಳನ್ನು ಹಾಗೂ ನೀರಿನ ವ್ಯವಸ್ಥೆಯನ್ನು ಮಾಡಿಕೊಟ್ಟಿದೆ. ಪ್ರತಿ ‌ವರ್ಷ ದಶರಾ ಮಹಾನವಮಿಯಂದು ನಾಡಿನ ನಾನಾ ಭಾಗಗಳಿಂದ ಅನೇಕ ಭಕ್ತರು ಬುದ್ದಪೂರ್ಣಿಮೆ ಹಾಗೂ ಧಮ್ಮ ಪರಿವರ್ತನಾ ದಿನ ನಿಮಿತ್ತ ಜರುಗುವ ಇಲ್ಲಿಯ ಜಾತ್ರಾ ಮಹೋತ್ಸವಕ್ಕೆ ಬಂದು ಹಾಜರಾಗುತ್ತಾರೆ. ಬುದ್ದನಿಗೆ ಬುದ್ದಂ ಶರಣಂ ಗಚ್ಚಾಮಿ ಧಮಂ ಶರಣಂ ಗಚ್ಚಾಂ ಸಂಘಂ ಶರಣಂ ಗಚ್ಚಾಮಿ ಎಂದು ನಮಸ್ಕರಿಸಿ ಪುನೀತರಾಗುತ್ತಾರೆ.
 
ಮೋಳಿಗೆ ಮಾರಯ್ಯನ ಗವಿ
ಎಷ್ಟು ದೂರ ?
ಜಿಲ್ಲೆ : ೬೦ ಕಿ.ಮೀ.
ತಾಲ್ಲೂಕ : ೧೫ ಕಿ.ಮೀ.

೧೨ನೇ ಶತಮಾನದಲ್ಲಿ ಕಲ್ಯಾಣವು ಭೂ ಕೈಲಾಸವಾಗಿ ವಚನ ಸಾಹಿತ್ಯದ ಉಗಮ ಸ್ಥಾನವಾಗಿ ಪ್ರಸಿದ್ಧಿಪಡೆದ ವಿಷಯವು ಜಂಗಮರ ಮೂಲಕ ತಿಳಿದುಕೊಂಡು ಕಾಶ್ಮೀರದ ಅರಸ ಮಹಾದೇವ ಭೂಪಾಲನು ತನ್ನ ರಾಣಿ ಮಹಾದೇವಿಯೊಡನೆ ಮಗನಿಗೆ ರಾಜ್ಯ ಒಪ್ಪಿಸಿ ಕಲ್ಯಾಣಕ್ಕೆ ಬಂದರು. ಕಲ್ಯಾಣದಲ್ಲಿ ಅನುಭವ ಮಂಟಪದ ಸದಸ್ಯರಾಗಿ ಕಟ್ಟಿಗೆಯ ಕಾಯಕವನ್ನು ಮಾಡುತ್ತಾ ವಚನಗಳು ರಚಿಸುತ್ತಾ ಜ್ಞಾನ ದಾಸೋಹ, ಅನ್ನದಾಸೋಹ ತಪ್ಪದೆ ಮಾಡುವ ವ್ರತವನ್ನು ಕೈಗೊಂಡಿದ್ದರು. ಕಟ್ಟಿಗೆ ಹೊರೆ ಹೊತ್ತು ಎಲ್ಲಾ ಶರಣರ ಮನೆಬಾಗಿಲಿಗೆ ಕಟ್ಟಿಗೆ ಒದಗಿಸುತ್ತಾ ಪವಿತ್ರವಾದ ಕಾಯಕದಿಂದ ಪ್ರಸಿದ್ಧರಾಗಿದ್ದರು. ಕಟ್ಟಿಗೆ ಹೊರೆಗೆ ಕನ್ನಡದಲ್ಲಿ ಮೋಳಿಗೆ ಎಂದು ಕರೆಯುತ್ತಾರೆ. ಆದಕಾರಣ ಅವರಿಗೆ ಮೋಳಿಗೆ ಮಾರಯ್ಯನೆಂಬ ಹೆಸರಾಯಿತು. ಕಲ್ಯಾಣ ಕ್ರಾಂತಿಯ ಸಮಯದಲ್ಲಿ ೧೩೦ ವರ್ಷದವರಾಗಿದ್ದು, ಮೋಳಕೇರಾ ಎಂಬ ಗ್ರಾಮದಲ್ಲಿ ಲಿಂಗೈಕ್ಯರಾದರೆಂದು ಇತಿಹಾಸ ತಿಳಿಸುತ್ತದೆ. ಅವರ ಧರ್ಮ ಪತ್ನಿ ಕೂಡಾ ವಚನಗಳನ್ನು ರಚಿಸಿರುತ್ತಾರೆ
 
ಬಸವ ಕಲ್ಯಾಣ ಕೋಟೆ
ಎಷ್ಟು ದೂರ ?
ಜಿಲ್ಲೆ : ೮೬ ಕಿ.ಮೀ.
ತಾಲ್ಲೂಕ : ೧ ಕಿ.ಮೀ.

ಕಲ್ಯಾಣಿ ಚಾಲುಕ್ಯರ ರಾಜಧಾನಿಯಾಗಿದ್ದ ಸಂದರ್ಭದಲ್ಲಿ ಒಂದನೇ ಸೋಮೇಶ್ವರ ೧೦೪೮ರಲ್ಲಿ ಕಟ್ಟಿಸಿದ ಸುಂದರ ಕೋಟೆ ಇಲ್ಲಿದೆ. ಬಿಜ್ಜಳ ಪ್ರಧಾನಿಯಾಗಿ ಕಲ್ಯಾಣಕ್ಕೆ ಬಂದ ಮೇಲೆ ಬಸವಣ್ಣನವರು ಪ್ರಧಾನ ಮಂತ್ರಿಯಾದ ಮೇಲೆ ಜಾಗತಿಕ ಇತಿಹಾಸದಲ್ಲಿ ಕಲ್ಯಾಣಕ್ಕೆ ಮಹತ್ವದ ಸ್ಥಾನ ಲಬಿsಸಿತು. ೧೩೨೧ರಲ್ಲಿ ಮಹಮದ್ ಬಿನ್ ತುಗಲಕನು ಕಲ್ಯಾಣದ ಕೋಟೆ ವಶಪಡಿಸಿಕೊಂಡಿದ್ದನೆಂದು ಅವನ ಒಂದು ಶಾಸನ ಸೂಚಿಸುತ್ತದೆ. ಮುಂದೆ ಬಹಮನಿ, ಬರೀದಿಶಾಹಿ, ಅದಿಲ್ ಶಾಹಿ, ಮೊಗಲರ, ನಿಜಾಮರ ಆಳ್ವಿಕೆಗೆ ಒಳಪಟ್ಟಿತ್ತು. ಕ್ರಿ. ಶ. ೧೯೫೬ರಲ್ಲಿ ನವಾಬ ಜಮಾಲೋದ್ದಿನ್ ಮರಣದ ನಂತರ ಕೋಟೆ ಸರ್ಕಾರದ ವಶಕ್ಕೆ ಒಳಪಟ್ಟಿತ್ತು. ಸುಮಾರು ೧೦ ಎಕರೆ ಭೂ ವಿಸ್ತೀರ್ಣದಲ್ಲಿ ನಿರ್ಮಾಣಗೊಂಡ ಈ ಭವ್ಯ ಕೋಟೆಯಲ್ಲಿ ಹೈದರ ಮಹಲ್, ರಂಗೀನ ಮಹಲ್, ತಾಲಿಮ ಖಾನಾ, ರಾಜ ಮಹಲ್, ನೃತ್ಯ ಸಭಾಂಗಣ, ಬಾರೋದ ಖಾನಾ ಮೊದಲಾದ ಆಕರ್ಷಕ ಸ್ಮಾರಕಗಳಿವೆ. ಕೋಟೆಯಲ್ಲಿನ ಜನರಿಗೆ ಕುಡಿಯಲು ಜಲ ವ್ಯವಸ್ಥೆಗಾಗಿ ನಿರ್ಮಿಸಲಾದ ಕಾಲುವೆ ಇಂದಿಗೂ ಕಾಣಬಹುದಾಗಿದೆ.
 
ತೋಪುಗಳು

ನೌಗಜ ತೋಪು ೨೭ ಅಡಿ ಉದ್ದವಾಗಿದೆ. ಇದರ ಹಿಂಭಾಗವು ೬೯ ಮುಂಭಾಗವು ೫೯ ಅಂಗುಲ ಸುತ್ತಳತೆ ಹೊಂದಿದೆ. ಪ್ರತಿಯೊಂದು ಪಟ್ಟೆಗಳಿಗೆ ಮೇಲ್ಭಾಗದಲ್ಲಿ ಎರಡೆರಡು ಬಳೆಗಳಿದ್ದವು. ಈಗ ಒಂಬತ್ತು ಬಳೆಗಳು ಮಾತ್ರ ಉಳಿದಿವೆ. ಕಡಕ್ ಬಿಜಲಿ ತೋಪು ಕೋಟೆಯ ಎತ್ತರದ ಕಟ್ಟಡದ ಮೇಲಿದೆ. ೧೨ ಅಡಿ ಉದ್ದವಾಗಿರುವ ಈ ತೋಫು ತುಂಬ ನುಣುಪಾಗಿದೆ. ಇದರ ಹಿಂಭಾಗವು ೪೩, ಮುಂಭಾಗವು ೩೭ ಅಂಗುಲ ಸುತ್ತಳತೆಯಲ್ಲಿದೆ. ಪಂಚಧಾತುವಿನಿಂದ ನಿರ್ಮಿಸಿಲಾದ ಈ ತೋಪಿನ ಮೇಲೆ ಹೂ-ಬಳ್ಳಿಗಳನ್ನು ಚಿತ್ರಿಸಲಾಗಿದೆ. ಮುಂಭಾಗದಲ್ಲಿ ಪಕ್ಷಿಯ ದೇಹದಂತೆ ಗೋಚರಿಸುವ ಕೆಳಭಾಗದಲ್ಲಿ ಮೊಸಳೆಯ ಹಲ್ಲುಗಳಂತೆ ಇದ್ದು ಆನೆಯ ಎತ್ತರದ ಸೊಂಡಲಿನಂತೆ ಭಾಸವಾಗುತ್ತದೆ. ಇನ್ನು ಮೊದಲಾದ ತೋಫುಗಳಿವೆ. ಕೋಟೆಯ ಆವರಣದಲ್ಲಿ ಸಾವಿರಾರು ಕಲ್ಲು ಹಾಗೂ ಕಬ್ಬಿಣದ ಗುಂಡುಗಳಿವೆ.
ಬೀದರ್ ಜಿಲ್ಲೆಯ ಪ್ರವಾಸಿ ತಾಣಗಳು
ಅಷ್ಟೂರಿನ ಸಮಾಧಿಗಳು

ಬೀದರ ಕೋಟೆಯಿಂದ ೪ ಕಿ.ಮೀ. ದೂರ. ಬೀದರನಿಂದ ೪ ಕಿಲೋಮೀಟರ್ ದೂರದ ಗ್ರಾಮ ಅಷ್ಟೂರ. ಅಷ್ಟೂರಿನನಲ್ಲಿ ಬಹಮನಿ ಅರಸರ ಮತ್ತು ಮೊದಲಾದ ಅರಸು ಮನೆತನದ ೪೨ ಗೋರಿಗಳವೆ. ಅವುಗಳಲ್ಲಿ ಅಹಮದಶಾ ಅಲಿಯ ಗೋರಿ ಪ್ರಮುಖವಾಗಿದೆ. ಅಹಮದ್ ಶಾ ತಾನು ಸಾಯುವುದಕ್ಕಿಂತ ಮೂರು ವರ್ಷಗಳ ಮೊದಲೇ ನಿರ್ಮಿಸಿದ್ದನಂತೆ. ಇಲ್ಲಿನ ಚಿತ್ರಕಲೆ, ಟೈಲುಗಳ ಜೋಡಣೆ ಜಗತ್ ಪ್ರಸಿದ್ಧ ಕಲೆಗಳಲ್ಲಿ ಒಂದು ಎಂದು ಪರಿಗಣಿಸಬಹುದು. ಪರ್ಶಿಯನ್ ಮಾದರಿ ಕಲೆಯನ್ನು ಇಲ್ಲಿ ಕಾಣಬಹುದು. ಇಲ್ಲಿ ಪ್ರತಿ ವರ್ಷ ಅಲ್ಲಮ ಪ್ರಭು ಜಾತ್ರೆಯು ಹೊಳಿ ಹುಣ್ಣಿಮೆ ನಂತರ ಜರುಗುತ್ತದೆ. ಈ ಜಾತ್ರೆಗೆ ಗುಲಬರ್ಗಾ ಜಿಲ್ಲೆಯ ಆಳಂದ ತಾಲೂಕಿನ ಮಾಡ್ಯಾಳ ಗ್ರಾಮದ ವೀರಶೈವ ಸ್ವಾಮಿ ಆಗಮಿಸಿ ನಡೆಸಿಕೊಡುತ್ತಾರೆ. ಜಾತ್ರೆಯಲ್ಲಿ ಹಿಂದೂ, ಮುಸ್ಲಿಂರೂ ಭೇದ ಭಾವವಿಲ್ಲದೆ ಪಾಲ್ಗೊಳ್ಳುತ್ತಾರೆ. ಇದು ಭಾವ್ಯಕ್ಯತೆಯ ಪ್ರತೀಕವಾಗಿದೆ.
ದೇವ ದೇವ ವನ

ಇದೊಂದು ಅರಣ್ಯ ಪ್ರದೇಶದಲ್ಲಿ ಹೊಸದಾಗಿ ನಿರ್ಮಿಸಲಾದ ಗಾರ್ಡನ್ ಇದಾಗಿದೆ. ಬೀದರನಿಂದ ಜಹಿರಾಬಾದ ಕಡೆಗೆ ಹೋಗುವ ದಾರಿಯಲ್ಲಿ ಇದು ಸ್ಥಿತವಾಗಿದೆ. ಅರಣ್ಯ ಇಲಾಖೆಯು ಇದರ ಜವಾಬ್ದಾರಿ ವಹಿಸಿಕೊಂಡಿದೆ. ವಿವಿಧ ಔಷಧಿ ಸಸ್ಯಗಳನ್ನು ಈ ಗಾರ್ಡನ್‌ನಲ್ಲಿ ಕಾಣಬಹುದಾಗಿದೆ. ಇಲ್ಲಿಯ ಸಸ್ಯರಾಶಿ ಹಾಗೂ ಆಹ್ಲಾದಕರ ವಾತಾವರಣ ಪ್ರವಾಸಿಗರ ಮನ ತಣಿಸುತ್ತದೆ.
 
ಸಬ್ಬಲ ಬರೀದ್ ಶಾಹಿ ಉದ್ಯಾನವನ

ಸಬ್ಬಲ್ ಬರೀದ ಶಾಹಿ ಗುಮ್ಮಜ ಬೀದರ ಬಸ್ ನಿಲ್ದಾಣದ ಪಕ್ಕದಲ್ಲಿದೆ. ಬೃಹದಾಕಾರದ ಸುಂದರ ಕಲಾಕೃತಿಯ ಗುಮ್ಮಜವಾಗಿದೆ. ಬರೀದ ಶಾಹಿಯ ಸಮಾಧಿಯೊಂದಿಗೆ ಆತನ ೬೪ ಪತ್ನಿಯರ ಸಮಾಧಿಗಳು ಈ ಉದ್ಯಾನ ವನದಲ್ಲಿವೆ. ಈ ಗುಮ್ಮಜ ಅವರ ಮಗ ಅಮೀರಲಿ ಬಾದಶಾಹ ಕ್ರಿ.ಶ. ೧೫೩೦-೩೫ರಲ್ಲಿ ಕಟ್ಟಿಸಿದ್ದು. ಅದರ ಸಮೀಪದಲ್ಲಿಯೇ ಅನೇಕ ಗುಮ್ಮಜಗಳು ನಿರ್ಮಾಣಗೊಂಡಿವೆ. ಅಲ್ಲಿ ಈಗ ಬೀದರ ಜಿಲ್ಲಾಡಳಿತವು ಬರೀದ ಶಾಹಿ ಉದ್ಯಾನವನ್ನು ನವೀಕರಣಗೊಳಿಸಿದೆ. ಇಲ್ಲಿ ವಿವಿಧ ನಮೂನೆಯ ಸಸ್ಯ ರಾಶಿಗಳಿವೆ. ಮಕ್ಕಳ ಮನೋರಂಜನೆಗಾಗಿ ಆಟಿಕೆ, ತೂಗು ಉಯ್ಯಾಲೆ, ಮನುಷ್ಯರು, ಪ್ರಾಣಿಗಳ ಪ್ರತಿಕೃತಿಗಳನ್ನು ನಿರ್ಮಿಸಿದೆ. ಈ ಹೊಸ ಉದ್ಯಾನ ಹಳೆಯ ಗುಮ್ಮಜಗಳು ನೋಡಲು ಅತಿ ಸುಂದರವಾಗಿವೆ. ಈ ಬೃಹತ ಉದ್ಯಾನ ಪ್ರವಾಸಿಗರ ದಣಿವಾರಿಸುವ ಸುಂದರ ಸ್ಥಳವಾಗಿದೆ.
 
ಪಾಪನಾಶ ದೇವಾಲಯ
ಎಷ್ಟು ದೂರ ?
ಜಿಲ್ಲೆ : ೧ ಕಿ.ಮೀ.
ತಾಲ್ಲೂಕ : ೧ ಕಿ.ಮೀ

ಪುರಾತನ ಶಿವಲಿಂಗ ಹೊಂದಿದ ಶಿವ ದೇವಾಲಯವಾಗಿದೆ. ಗಿರಿ ಝರಿಗಳಿಂದ ಕೂಡಿದ ರಮ್ಯ ತಾಣವಾದ ಪಾಪನಾಶ ಪ್ರವಾಸಿಗಳ ಕಣ್ಮನ ಸೆಳೆಯುವುದು. ಶ್ರೀರಾಮನು ಈ ಶಿವಲಿಂಗ ಸ್ಥಾಪಿಸಿದನೆಂಬ ಪ್ರತೀತಿ ಇದೆ. ಶಿವರಾತ್ರಿಯಲ್ಲಿ ವಿಶೇಷ ಜಾತ್ರೆ ನಡೆಯುವುದು. ಶ್ರಾವಣ ಮಾಸದಲ್ಲಿ ಭಕ್ತರು ಅಪಾರ ಸಂಖ್ಯೆಯಲ್ಲಿ ಆಗಮಿಸುತ್ತಾರೆ. ಇದು ಜಗತ್ ಪ್ರಸಿದ್ಧ ಧಾರ್ಮಿಕ ಸಾಂಸ್ಕೃತಿಕ ಕೇಂದ್ರವಾಗಿದೆ.
ವಿಲಾಸಪೂರ ಕೆರೆಯ ಪ್ರದೇಶವನ್ನು ಸರ್ಕಾರವು ಪ್ರಕ್ಷಣೀಯ ಸ್ಥಳವನ್ನಾಗಿ ಗುರ್ತಿಸಿ ಈ ದಿಶೆಯಲ್ಲಿ ಸರ್ಕಾರ ಚಾಲನೆ ನೀಡಿದೆ. ಸೃಷ್ಟಿ ಸೌಂದರ್ಯದ ರಮ್ಯ ಸ್ಥಾನದಲ್ಲಿ ನಿರ್ಮಾಣ ಗೊಂಡಿರುವ ಬಸವ ಗಿರಿಯು ೧೨ ನೇ ಶತಮಾನದಲ್ಲಿ ಆಗಿ ಹೋದ ಬಸವಾದಿ ಶರಣರ ಮೌಲ್ಯಗಳನ್ನು ಬಿಂಬಿಸುವ ಸುಂದರ ತಾಣವಾಗಿದೆ. ಇದು ಪಾಪನಾಶ ದೇವಾಲಯದ ಸನಿಹದಲ್ಲಿದೆ. ವಚನ ಸಾಹಿತ್ಯ ಶರಣರ ಜೀವನಾದರ್ಶ ಸಾರುವ ಹಾಗೂ ನೈತಿಕ ಮೌಲ್ಯಗಳ ಪ್ರತಿಪಾದನೆ, ಛಲವಂತ ಶರಣ ಸಮಾಜ ನಿರ್ಮಾಣದ ಜವಾಬ್ದಾರಿ ಹೊತ್ತ ಶರಣ ವಿಶ್ವವಿದ್ಯಾಲಯ ಸ್ಥಾಪಿತವಾಗಿದೆ.
 
ಗುರುನಾನಕ ಝೀರಾ
ಎಷ್ಟು ದೂರ ?
ಜಿಲ್ಲೆ : ೧ ಕಿ.ಮೀ.
ತಾಲ್ಲೂಕ : ೧ ಕಿ.ಮೀ.

ಹೊಸ ಬಸ ನಿಲ್ದಾಣದ ಎದುರು ಉತ್ತರ ದಿಕ್ಕಿಗೆ ಹೋಗುವ ಮಾರ್ಗದಲ್ಲಿದೆ. ಇಳಿಜಾರು ಪ್ರದೇಶದಲ್ಲಿ ಗುರುನಾನಕ ಝರಾ ಹೆಸರಿನ ಗುರುದ್ವಾರ ಇದೆ. ಇದು ಸಿಖ್‌ಧರ್ಮಿಯರ ಪ್ರವಿತ್ರ ಸ್ಥಳಗಳಲ್ಲಿ ಒಂದಾಗಿದೆ. ದೇಶದ ನಾನಾ ಕಡೆಗಳಿಂದ ಪ್ರವಾಸಿಗರು ಇಲ್ಲಿಗೆ ಬರುತ್ತಾರೆ. ಗುರುನಾನಕರು ಪ್ರವಾಸ ಕಾಲಕ್ಕೆ ಇಲ್ಲಿಗೆ ಬಂದು ತಂಗಿರುವ ಕಥೆ, ಇಲ್ಲಿಯ ಜನರಿಗೆ ನೀರು ಒದಗಿಸಿದ ಕಥೆಗಳು ಆವರ ಸುತ್ತ ಹೆಣೆದುಕೊಂಡಿವೆ. ಭವ್ಯವಾದ ಪ್ರಾರ್ಥನಾ ಮಂದಿರ, ವಿಶಾಲವಾದ ಸಭಾಂಗಣ, ಊಟದ ವ್ಯವಸ್ಥೆಗಾಗಿರುವ ಲಂಗರ್ ಹೌಸ್, ಯಾತ್ರಿಗಳ ಸ್ನಾನಕ್ಕಿರುವ ಸುಂದರವಾದ ಕೊಳ, ತಿಳಿ ನೀರಿನ ಅಮೃತ ಕುಂಡ ಮುಂತಾದ ಕಟ್ಟಡಗಳಿವೆ. ಇಲ್ಲಿನ ಕಟ್ಟಡ ಭವ್ಯವಾಗಿದ್ದು ಪಕ್ಕದಲ್ಲಿ ಬಹುಉದ್ದೇಶಿಯ ಆಸ್ಪತ್ರೆ ಇದೆ. ಸಿಖ್ಪರಂಪರೆಯನ್ನು ಕಟ್ಟಿಕೊಡುವ ಚಿತ್ರಪಟಗಳ, ಹಲವಾರು ಮಾಹಿತಿ ಹೊಂದಿರುವ ಮ್ಯೂಸಿಯಂ ಗುರುದ್ವಾರದಲ್ಲಿದೆ.
 
ನರಸಿಂಹ ಝರಾ
ಎಷ್ಟು ದೂರ ?
ಜಿಲ್ಲೆ : ೫ ಕಿ.ಮೀ.
ತಾಲ್ಲೂಕ : ೫ ಕಿ.ಮೀ.

ಬೀದರಿನ ಪೂರ್ವ ದಿಕ್ಕಿಗೆ ಮಂಗಲಪೇಟನಿಂದ ಹಾದು ಹೋಗುವ ದಾರಿಯಲ್ಲಿರುವ ಕ್ಷೇತ್ರವೇ ನರಸಿಂಹ ಝರಾ. ಇದೊಂದು ಗುಹಾಂತರ ದೇವಾಲಯವಾಗಿದೆ. ಗುಹೆಯ ಒಳಗಿನಿಂದ ನೀರು ಹರಿಯುತ್ತದೆ. ನೀರು ೧೨ ತಿಂಗಳುಗಳ ಕಾಲ ಹರಿಯುತ್ತಿರುತ್ತಿವೆ. ಝರಿಯ ನೀರು ಮುಂದೆ ಮಲ್ಕಾಪೂರ ಕರ ಸರುತ್ತ ಗುಹೆಯಲ್ಲಿ ೯೦ ಮೀಟರ್ ದೂರದಷ್ಟು ಸೊಂಟದವರೆಗಿನ ನೀರಿನಲ್ಲಿ ನಡೆದುಕೊಂಡು ಹೋದಾಗ ಒಳಗಡೆ ನರಸಿಂಹ ದೇವರ ಮೂರ್ತಿಯನ್ನು ಕಾಣಬಹುದಾಗಿದೆ. ಇತ್ತೀಚೆಗೆ ಸರ್ಕಾರ ಜೀರ್ಣೋದ್ಧಾರ ಕಾರ್ಯವನ್ನು ಕೈಗೊಂಡಿದೆ. ನಿಸರ್ಗದ ಸುಂದರ ತಾಣವಾಗಿರುವ ಈ ಪ್ರದೇಶ ಪ್ರವಾಸಿಗರ ಗಮನ ಸೆಳೆಯುವ ಧಾರ್ಮಿಕ ಕೇಂದ್ರವಾಗಿದೆ. ಭಕ್ತ ಪ್ರಲ್ಹಾದನ ರಕ್ಷಣೆಗಾಗಿ ಅವತಾರ ಹೊಂದಿದ ಉಗ್ರ ನರಸಿಂಹನು ಶಾಂತವಾದ ಸ್ಥಳವೆಂದು ಹೇಳಲಾಗುತ್ತದೆ. ನರಸಿಂಹನು ದುಷ್ಟರ ಸಂಹಾರ, ಶಿಷ್ಟರ ರಕ್ಷಣೆ ಮಾಡುವ ದೇವ ಎನ್ನುವ ಪ್ರತೀತಿಯೂ ಇದೆ.
 
ಅಗ್ರಹಾರ
ಎಷ್ಟು ದೂರ ?
ಜಿಲ್ಲೆ : ೫ ಕಿ.ಮೀ.
ತಾಲ್ಲೂಕ : ೫ ಕಿ.ಮೀ.

ಇದು ಕೋಟೆಯ ಹತ್ತಿರ ಪೂರ್ವ ದಿಕ್ಕಿನಲ್ಲಿದೆ. ಅಗ್ರಹಾರ ದೇವಸ್ಥಾನದಲ್ಲಿ ವಿಷ್ಣುದೇವರು ಹಾವಿನ ಹೆಡೆಯ ಮೇಲೆ ಮಲಗಿರುವ ಸುಂದರ ೫ ಅಡಿಯ ಮೂರ್ತಿ ಇದೆ. ಈ ಮೂರ್ತಿಯು ಬಹಳ ಪ್ರಾಚೀನವಾಗಿದೆ. ಬಹುಶ: ಇದು ಸಹ ರಾಷ್ಟ್ರಕೂಟರ ಕಾಲದ್ದಾಗಿರಬೇಕೆಂದು ಇತಿಹಾಸಕಾರರ ಅನಿಸಿಕೆಯಾಗಿದೆ. ಇಂತಹ ಸುಂದರ ಅಪರೂಪ ಪ್ರಾಚೀನ ಮೂರ್ತಿಯ ದೇವಸ್ಥಾನ ಇದಾಗಿದೆ. ಪ್ರಾಚೀನ ಕಾಲದಲ್ಲಿ ಅಗ್ರಹಾರಗಳು ವೇದ ಅಧ್ಯಯನಗಳ ಕೇಂದ್ರಗಳಾಗಿದ್ದವು. ಅರಸರು ಬ್ರಾಹ್ಮಣರಿಗೆ ದಾನದ ರೂಪದಲ್ಲಿ ಅಗ್ರಹಾರಗಳನ್ನು ನೀಡುತ್ತಿದ್ದರು.
 
ಅಬುಲ್ ಫಯಾಜ್ ದರ್ಗಾ
ಎಷ್ಟು ದೂರ ?
ಜಿಲ್ಲೆ : ೬ ಕಿ.ಮೀ.
ತಾಲ್ಲೂಕ : ೬ ಕಿ.ಮೀ.

ಈ ದರ್ಗಾ ಬೀದರಿನ ಹಳೆಯನಗರದ ಹೊರವಲಯದಲ್ಲಿದೆ. ಬಸ್ ನಿಲ್ದಾಣದಿಂದ ೬ ಕಿ.ಮೀ. ಆಗುತ್ತದೆ. ವಿಶಾಲವಾದ ಸ್ಥಳ ಹಾಗೂ ಸುಂದರವಾದ ಎರಡು ಗುಮ್ಮಟಗಳಿಂದ ಕೂಡಿದ ಭವ್ಯ ಕಟ್ಟಡವಾಗಿದೆ. ಬಹಮನಿ ಅರಸರ ಕಾಲದ ಈ ಕಟ್ಟಡವು ತನ್ನದೇ ಆದ ವೈಶಿಷ್ಟಯ ಹೊಂದಿದೆ. ಅಬುಲ್ ಫಯಾಜ್ ಅವರು ಸೂಫಿ ಸಂತ ಗುಲಬರ್ಗಾದ ಖ್ವಾಜಾ ಬಂದೆ ನವಾಜ ಅವರ ಮೊಮ್ಮಗ. ಬಹಮನಿ ಅರಸರ ಆಸ್ಥಾನದಲ್ಲಿ ಅತ್ಯಂತ ಗೌರವಯುತವಾದ ಸ್ಥಾನ ಪಡೆದಿದ್ದ ಅಬುಲ್ ಫಯಾಜ್ ಅವರ ಸಮಾಧಿ ಇಲ್ಲಿದೆ. ಸೂಫಿ ಪರಂಪರೆಗೆ ಸೇರಿದ ಅಬುಲ್ ಫಯಾಜ್‌ರ ನೆನಪಿನಲ್ಲಿ ಪ್ರತಿ ವರ್ಷ ಉರುಸ್ ನಡೆಸಲಾಗುತ್ತದೆ. ಆಗ ಕವ್ವಾಲಿ ಗಾಯನ ಕೂಡ ಇರುತ್ತದೆ.
 
ಮಂಗಲ ಪೇಟ ಚರ್ಚ್

ರೆವರೆಂಡ ಜಾನ್ ವೆಸ್ಲಿ ಇವರು ಮೆಥೋಡಿಸ್ಟ್ ಸಭೆಯ ಸಂಸ್ಥಾಪಕರು. ೧೯೦೧ ರಲ್ಲಿ ಪ್ರಾರಂಭವಾಗಿದೆ. ಈ ಚರ್ಚ್ ಬ್ರೀಟೀಷರ ಕಾಲದಿದ್ದು. ಬೀದರಿನ ಹಳೆ ನಗರದ ಮಂಗಲಪೇಟ ಬಡಾವಣೆಯಲ್ಲಿದೆ. ಭವ್ಯವಾದ ಕಟ್ಟಡ ಆಕರ್ಷಣೀಯವಾಗಿದೆ. ಪ್ರತಿ ರವಿವಾರ ಇಲ್ಲಿ ಧಾರ್ಮಿಕ ಪ್ರಾರ್ಥನೆ ನಡೆಯುತ್ತದೆ. ಕ್ರೈಸ್ತ್ ಧರ್ಮಿಯರ ಯೇಸು ಸ್ವಾಮಿಯ ಆರಾಧನೆ ಮತ್ತು ಆತನ ಸಂದೇಶಗಳನ್ನು ಮನನ ಮಾಡಿಕೊಳ್ಳುವ ಕೇಂದ್ರವಾಗಿದೆ. ೨೫ ಡಿಸೆಂಬರದಂದು ಇಲ್ಲಿ ಜಾತ್ರೆ ಸೇರುತ್ತದೆ. ಬೀದರನಲ್ಲಿ ಮೊಟ್ಟ ಮೊದಲ ಕನ್ನಡ ಶಾಲೆ ಆರಂಭಿಸಿದ ಹಿರಿಮೆ ಕ್ರೈಸ್ತ ಮಿಶನರಿಗಳಿಗೆ ಸಲ್ಲುತ್ತದೆ. ನಾರ್ಮಾ ಫ್ರೆಡ್ರಿಕ್ ಎಂಬ ಕ್ರಿಶ್ಚಿಯನ್ ಮಹಿಳೆಯು ಕನ್ನಡ ಶಾಲೆ ಆರಂಭಿಸಿದರು. ಆಗ ಆರಂಭವಾದ ಶಾಲೆಯು ಸದ್ಯ ಎನ್.ಎಫ್.ಎಚ್.ಎಸ್. ಎಂಬ ಹೆಸರಿನಿಂದ ಪರಿಚಿತವಾಗಿದೆ.
 
ವಾಯು ನೆಲೆ

ಭಾರತೀಯ ವಾಯು ಸೇನೆಯ ಪ್ರಮುಖ ವೈಮಾನಿಕ ಕೇಂದ್ರವು ಬೀದರನಲ್ಲಿದೆ. ವಾಯುಪಡೆಯ ತರಬೇತಿ ಕೇಂದ್ರ ಇರುವ ಬೀದರ್‌ನ ಸೂರ್ಯಕಿರಣ ಏರೋಬ್ಯಾಟಿಕ್ ತಂಡವು ಬಾನಂಗಣದಲ್ಲಿ ಸಾಹಸ ಪ್ರದರ್ಶನ ನೀಡುವ ಜಗತ್ತಿನ ಅತ್ಯುತ್ತಮ ತಂಡಗಳಲ್ಲಿ ಒಂದು ಎಂಬ ಹೆಗ್ಗಳಿಕೆಗೆ ಪಾತ್ರವಾಗಿದೆ. ಒಂಬತ್ತು ವಿಮನಗಳನ್ನು ಬಳಸಿ ಆಕಾಶದಲ್ಲಿ ಬಣ್ಣ ಬಣ್ಣದ ಚಿತ್ತಾರ ಬಿಡಿಸುವ ಜಗತ್ತಿನ ಮೂರು ತಂಡಗಳ ಪೈಕಿ ಭಾರತದ ವಾಯುಪಡೆಯೂ ಒಂದು. ಅದರ ಮೂಲ ನೆಲೆ ಇರುವುದು ಬೀದರ್‌ನಲ್ಲಿ. ಅತ್ಯಾಧುನಿಕ ಯುದ್ಧ ವಿಮಾನ ‘ಹಾಕ್ ಎಂ.ಕೆ. ೧೩೨’ ಯುದ್ಧ ವಿಮನ ಹಾರಾಟದ ತರಬೇತಿ ನೀಡುವ ದೇಶದ ಏಕೈಕ ಕೇಂದ್ರ ಬೀದರ್‌ನಲ್ಲಿದೆ.
 
ಬಿದರಿ ಕಲೆ

ಬೀದರ ಬಿದರಿ ಕಲೆಗಾಗಿ ಜಗತ್ಪ್ರಸಿದ್ಧವಾಗಿದೆ. ಸತು (Zinc) ತಾಮ್ರ (Copper) ಹಾಗೂ ಸೀಸ್ (Lead) ಈ ಧಾತುಗಳನ್ನು ೮೫:೧೨:೩ ಪ್ರಮಾಣದಲ್ಲಿ ಬೆರೆಸಿ ಕರಗಿಸಿ ತಯಾರಿಸಿದ ಆಕೃತಿಗಳ ಮೇಲೆ ರೇಖೆಗಳನ್ನು ಕೊರೆದು ಅದರಲ್ಲಿ ಬೆಳ್ಳಿ ತಂತಿ/ಹಾಳೆ ಕೂಡಿಸಲಾಗುತ್ತದೆ. ಬೀದರ ಕೋಟೆಯಲ್ಲಿನ ಬಾರೂದ್ ಖಾನಾದಲ್ಲಿ ದೊರಕುವ ಮಣ್ಣಿನ ದ್ರಾವಣದಲ್ಲಿ ಹಾಗೆ ತಯಾರಿಸಿದ ಕಲಾಕೃತಿಗಳನ್ನು ಅದ್ದಿದಾಗ ರಾಸಾಯನಿಕ ಪ್ರಕ್ರಿಯೆ ಏರ್ಪಡುತ್ತದೆ. ಬೆಳ್ಳಿ ಕೂಡಿಸಿದ ಭಾಗವನ್ನು ಹೊರತುಪಡಿಸಿ ಉಳಿದೆಲ್ಲ ಭಾಗ ಕಪ್ಪು ವರ್ಣಕ್ಕೆ ತಿರುಗುತ್ತದೆ. ಹೂದಾನಿ, ಆಭರಣ ಪೆಟ್ಟಿಗೆ, ಬಳೆಗಳು ಮುಂತಾದವುಗಳನ್ನು ತಯಾರಿಸುತ್ತಾರೆ. ಬಿದರಿ ಕಲಾಕೃತಿಗಳಿಗೆ ದೇಶ ವಿದೇಶಗಳಲ್ಲಿ ಬೇಡಿಕೆ ಹೆಚ್ಚುತ್ತಿದೆ. ಬೀದರ ಸಮೀಪದ ಚಿದ್ರಿ ಗ್ರಾಮದಲ್ಲಿ ಎರಕ ಹೊಯ್ದು ವಿವಿಧ ಆಕೃತಿಗಳನ್ನು ತಯಾರಿಸುವ ಕೆಲಸ ಜರುಗುತ್ತದೆ. ಇದಕ್ಕೆ ಚಿದ್ರಿ ಕಲೆ ಕೂಡ ಅನ್ನುತಾರೆ.
ಬೀದರ್ ಜಿಲ್ಲೆಯ ಪ್ರವಾಸಿ ತಾಣಗಳು
ಕನ್ನಡದ ಹಿರೇಮಠ ಸಂಸ್ಥಾನ
ಎಷ್ಟು ದೂರ ?
ಜಿಲ್ಲೆ : ೪೦ ಕಿ.ಮೀ.
ತಾಲ್ಲೂಕ : ೧ ಕಿ.ಮೀ.

ಭಾಲ್ಕಿ ನಗರದ ಹಿರೇಮಠ ಸಂಸ್ಥಾನವು ಪುರಾತನವಾಗಿದೆ. ೧೦೯ ವರ್ಷ ಬಾಳಿ ಬದುಕಿದ ಲಿಂಗೈಕ್ಯ ಡಾ: ಚನ್ನಬಸವ ಪಟ್ಟದ್ದೇವರು ಉರ್ದು ಪ್ರಾಬಲ್ಯವಿರುವ ಕಾಲದಲ್ಲಿಯೇ ಹೊರಗಡೆ ಉರ್ದು ಬೋರ್ಡ ಹಾಕಿ ಒಳಗೆ ಕನ್ನಡ ಕಲಿಸಿದ ಮಹಾನುಭಾವರು. ಕರ್ನಾಟಕ ಏಕೀಕರಣಕ್ಕಾಗಿ ದುಡಿದವರು. ಪೂಜ್ಯರ ಹೋರಾಟದಿಂದ ಭಾಲ್ಕಿ ಕರ್ನಾಟಕದಲ್ಲಿ ಉಳಿಯಲು ಸಾಧ್ಯವಾಯಿತು. ಕನ್ನಡ ಹಾಗೂ ಬಸವತತ್ವ ಅವರ ಉಸಿರಾಗಿತ್ತು. ಆದ್ದರಿಂದಲೇ ಈ ಮಠವು ಕನ್ನಡ ಮಠವೆಂದು ರಾಜ್ಯದಲ್ಲಿಯೇ ಖ್ಯಾತಿ ಪಡೆದಿದೆ. ಶ್ರೀ ಮಠದಲ್ಲಿ ಸದಾ ಕಾಲ ದಾಸೋಹ ನಡೆಯುತ್ತದೆ. ಬಡ ಮಕ್ಕಳಿಗೆ ಉಚಿತ ವಸತಿ ನಿಲಯ ವಿದೆ. ನಿತ್ಯ ಪ್ರಾರ್ಥನೆ, ಮಾಸಿಕ ಶಿವಾನುಭವ ಗೋಷ್ಠಿಗಳು ಕಾಲ ಸದಾ ನಡೆಯುತ್ತವೆ. ಪೂಜ್ಯರು ಕಾಯಕ ಮತ್ತು ದಾಸೋಹ ಮಾಡುತ್ತ ಎಲ್ಲರನ್ನು ಇಂಬಿಟ್ಟುಕೊಂಡವರು. ಚನ್ನ ಬಸವಾಶ್ರಮವು ಭಾಲ್ಕಿ ನಗರದ ಮಧ್ಯಭಾಗದಲ್ಲಿದೆ. ನಡೆದಾಡುವ ದೇವರೆಂದೇ ಖ್ಯಾತರಾದ ಶತಾಯುಷಿ ಪೂಜ್ಯ ಚನ್ನಬಸವ ಪಟ್ಟದ್ದೇವರ ಸಮಾಧಿ ಸ್ಥಳವಾಗಿದೆ. ಬಹು ಸುಂದರವಾದ ಧ್ಯಾನ ಮಂಟಪವಾಗಿದೆ. ಆಶ್ರಮದ ಪಶ್ಚಿಮ ದಿಕ್ಕಿಗೆ ವಿಶಾಲವಾದ ಕೆರೆಯಿದ್ದು ವಿಹಾರದ ತಾಣವಾಗಿದೆ
ಭಾಲ್ಕಿ ಕೋಟೆ
ಎಷ್ಟು ದೂರ ?
ಜಿಲ್ಲೆ : ೪೦ ಕಿ.ಮೀ.
ತಾಲ್ಲೂಕ : ೦ ಕಿ.ಮೀ.

ಎರಡು ಪ್ರವೇಶ ದ್ವಾರಗಳನ್ನೊಳ ಗೊಂಡಿರುವ ಭಾಲ್ಕಿ ಕೋಟೆಗೆ ಆರು ಕೊತ್ತಲುಗಳಿವೆ. ಕರಿ ಕಲ್ಲಿನಿಂದ ಕಟ್ಟಲಾದ ಈ ಕೋಟೆ ಚಿಕ್ಕದಾಗಿದ್ದರೂ ಭದ್ರವಾಗಿದೆ. ಸುಂದರವಾದ ರಂಗಮಹಲ ಹೊಂದಿರುವ ಬುರುಜ್, ಹತ್ತು ಕಂಬಗಳ ಮಂಟಪ, ನೆಲ ಮಳಿಗೆಗಳು, ಕಮನು, ತಟಾಕುಗಳು ಸುಂದರವಾಗಿವೆ. ಕೋಟೆಯ ಗೋಡೆಯಲ್ಲಿ ಎಲ್ಲ ದಿಕ್ಕುಗಳಿಗೂ ಗುಂಡು ಹಾರಿಸಲು ಬರುವಂತೆ ಕಿಂಡಿ, ತೆನೆಗಳನ್ನು ಬಿಡಲಾಗಿದೆ. ಕೋಟೆಯ ಪಕ್ಕದಲ್ಲಿರುವ ಭವ್ಯವಾದ ಬಾವಿಯನ್ನು ಸಹ ಚಂದ್ರಸೇನ ಜಾಧವ, ಅವನ ಮಗನಾದ ರಾಮಚಂದ್ರ ಜಾಧವನ ಕಾಲದಲ್ಲಿ ಈ ಎಲ್ಲ ಕಾಮಗಾರಿಗಳು ಪೂರ್ಣಗೊಂಡಿವೆ. ಔರಂಗಜೇಬನ ಸೇನಾಪತಿಯಗಿದ್ದ ನಿಜಾಮ ಉಲ್ ಮುಲ್ಕನು ಕ್ರಿ. ಶ. ೧೭೨೪ರಲ್ಲಿ ದಖನ್ ಪ್ರಾಂತದಲ್ಲಿ ಸ್ವತಂತ್ರ ನಿಜಾಮ ರಾಜ್ಯವನ್ನು ಸ್ಥಾಪಿಸಿ ಭಾಲ್ಕಿಯಲ್ಲಿದ್ದ ಮರಾಠರ ಅಧಿಕಾರವನ್ನು ಕಿತ್ತೊಗೆದನು. ಆ ನವಾಬನು ಭಾಲ್ಕಿ, ಅದರ ಸುತ್ತಲಿನ ಕೆಲವು ಗ್ರಾಮಗಳನ್ನು ದೇಶಮುಖರ ಒಡೆತನಕ್ಕೊಪ್ಪಿಸಿದನು. ಭಾರತದ ಸ್ವಾತಂತ್ರ ಸಂಗ್ರಾಮದಲ್ಲಿ ಭಾಲ್ಕಿ ಕೋಟೆ ಪಿತೂರಿ ಕೇಂದ್ರವಾಗಿ ಕೆಲಸ ಮಡಿದೆ. ಸ್ವಾತಂತ್ರೋತ್ತರ ಕಾಲದಲ್ಲಿಯೂ ಈ ಕೋಟೆಯಲ್ಲಿ ಹಲವಾರು ತೋಫುಗಳು, ಸಿಡಿಮದ್ದು, ಸೀಸದ ಗುಂಡು, ನಗಾರಿ ಮುಂತಾದವುಗಳಿದ್ದವು.
 
ಭಾತಂಬ್ರಾ ಕೋಟೆ
ಎಷ್ಟು ದೂರ ?
ಜಿಲ್ಲೆ : ೪೮ ಕಿ.ಮೀ.
ತಾಲ್ಲೂಕ : ೮ ಕಿ.ಮೀ.
[image: https://kanaja.karnataka.gov.in/wp-content/uploads/2011/11/61_bdr-300x199.jpg]
ಭಾತಂಬ್ರಾ ಕೋಟೆಯು ಭಾಲ್ಕಿಯಿಂದ ೬ ಕಿ.ಮೀ.ದೂರದಲ್ಲಿದೆ. ಈ ಕೋಟೆಯು ಎಂಟು ಎಕರೆ ಭೂ ಪ್ರದೇಶದಲ್ಲಿ ಕರಿ ಕಲ್ಲಿನಿಂದ ಕಟ್ಟಲಾದ ಈ ಕೋಟೆ ಚೌಕಾಕಾರದ ಮಾದರಿಯಲ್ಲಿದೆ. ೨೫x೨೫ ಅಡಿಗಳ ವಿಸ್ತೀರ್ಣದ ಏಳು ಕೊತ್ತಲುಗಳಿಗೂ ಹಲವಾರು ತೆನೆಗಳಿವೆ. ಭವ್ಯವಾದ ಪ್ರವೇಶದ್ವಾರ ವಿಶಾಲವಾದ ಪ್ರಾಂಗಣ, ಜಳಜಿ ಹಾಗೂ ಅಂತರ ಗೋಪೂರಗಳನ್ನು ಒಳಗೊಂಡಿರುವ ಈ ಕೋಟೆ ೧೫೦ ಅಡಿಗಳಷ್ಟು ಎತ್ತರವಾಗಿದೆ. ನಾಲ್ಕೈದು ಜನರು ಕುಳಿತುಕೊಳ್ಳಬಹುದಾದಷ್ಟು ಸಿಂಹಾಸನ ಮಾದರಿಯ ಬುರುಜು ಕಣ್ಮನ ಸೆಳೆಯುತ್ತದೆ. ಕೋಟೆಯ ಪ್ರಮುಖ ಆಕರ್ಷಣೆಯಾದ ರಂಗ ಮಹಲಿನ ಒಳಗಡೆ, ವಿವಿಧ ಬಣ್ಣಗಳನ್ನು ಉಪಯೋಗೋಗಿಸಿ ವಿವಿಧ ವಿನ್ಯಾಸಗಳಲ್ಲಿ ಸುಳುವು ಎಲೆ, ಹೂಗಳನ್ನು ಚಿತ್ರಿಸಲಾಗಿದೆ. ೧೨ನೇ ಶತಮಾನದ ಪೂರ್ವದಲ್ಲೇ ಭಾತಂಬ್ರಾದಲ್ಲಿ ಕೋಟೆ ಇತ್ತೆಂದು ಗೋರ್ಟಾ ಶಾಸನದಲ್ಲಿ ಉಲ್ಲೇಖಗೊಂಡಿದೆ. ಮೌಖಿಕ ಪರಂಪರೆಯ ಮೇರೆಗೆ ಮರಾಠರ ಸಾಮಂತ ರಾಮಚಂದ್ರ ಸೇನ ಜಾಧವನ ಆಳ್ವಿಕೆಯಲ್ಲಿ ಪ್ರಸ್ತುತ ಸ್ಥಿತಿಯಲ್ಲಿರುವ ಕೋಟೆಯನ್ನು ಪುನರ್ ನಿರ್ಮಾಣ ಮಾಡಲಾಗಿದೆ ಎಂದು; ಅದರ ಕಾಲಾವಧಿ ೧೬೯೦ ಎಂದು ಗುರುತಿಸಲಾಗುತ್ತಿದೆ. ಕೋಟೆಯ ಆವರಣದಲ್ಲಿ ದೊರೆತಿರುವ ವೀರಭದ್ರೇಶ್ವರ ನಿಂತ ಭಂಗಿಯ ವಿಗ್ರಹ, ಕುಳಿತ ನಂದಿಯ ಮೂರ್ತಿ, ಆಳೆತ್ತರದ ಗಜ ಲಕ್ಷ್ಮಿಯ ಭಿತ್ತಿ ಶಿಲ್ಪ ಹಲವು ಮಾಸ್ತಿ ಕಲ್ಲುಗಳೇ ಕೋಟೆಯ ಪ್ರಾಚೀನ ಕುರುಹಿಗೆ ಸಾಕ್ಷಿಯಾಗಿವೆ. ಸತಿ ಬಾವಿ, ಸತಿ ದೇವಾಲಯ, ಭಾಲ್ಕಿ ಆಗಸಿ, ವಿರಕ್ತ ಮಠ ನೋಡತಕ್ಕ ಸ್ಥಳಗಳಾಗಿವೆ.
 
ದಕ್ಷಿಣ ಕಾಶಿ ಮೈಲಾರ
ಎಷ್ಟು ದೂರ ?
ಜಿಲ್ಲೆ : ೧೫ ಕಿ.ಮೀ.
ತಾಲ್ಲೂಕ : ೨೫ ಕಿ.ಮೀ.

ಬೀದರ- ಭಾಲ್ಕಿ ರಸ್ತೆಯ ಮೇಲೆ ಇರುವ ಮೈಲಾರ ಬೀದರದಿಂದ ೧೫ ಕಿ.ಮೀ. ಭಾಲ್ಕಿಯಿಂದ ೨೫ ಕಿ.ಮೀ. ದೂರದಲ್ಲಿದೆ. ಇದು ಭಾಲ್ಕಿ ತಾಲೂಕಿನ ಪ್ರಮುಖ ನೈಸರ್ಗಿಕ ತಾಣವಾಗಿದೆ. ದಕ್ಷಿಣ ಕಾಶಿ ಎಂದೇ ಪ್ರಸಿದ್ಧವಾಗಿದೆ.ಇಲ್ಲಿಯ ಮೈಲಾರ ಮಲ್ಲಣ್ಣಾ ದೇವಾಲಯ ಪವಿತ್ರ ಸ್ಥಾನವಾಗಿದೆ. ಕರ್ನಾಟಕ, ಮಹಾರಾಷ್ಟ್ರ ಹಾಗೂ ಆಂಧ್ರದಿಂದ ಭಕ್ತಾದಿಗಳು ಭಕ್ತಿ ಭಾವದಿಂದ ಆಗಮಿಸಿ ದರ್ಶನ ಪಡೆಯುತ್ತಾರೆ. ಒಂದು ತಿಂಗಳ ಪರ್ಯಂತ ಜಾತ್ರೆ ನಡೆಯುತ್ತದೆ. ಇದೊಂದು ಪ್ರಾಚೀನ, ಭವ್ಯ ದೇವಾಲಯವಾಗಿದೆ. ಸುಂದರ ಪಷ್ಕರಣೆ ಇದೆ. ದೇವಾಲಯದ ಸುತ್ತಲೂ ಹೊಂಡಗಳಿವೆ. ಮಹಾದೇವ, ಮಲ್ಲಣ್ಣ, ಮಾರ್ತಂಡನೆಂದು ಭಕ್ತರು ಪೂಜಿಸುವರು. ಕೊಬ್ಬರಿ ಮತ್ತ ಅರಶಿನ ಮಿಶ್ರಿತ ಭಂಡಾರ ಹಾರಿಸುವುದು ಇಲ್ಲಿಯ ವೈಶಿಷ್ಟ್ಯ. ದೇವಾಲಯದ ಸುತ್ತಲೂ ತೀರ್ಥ ಗುಂಡ, ತೆಪ್ಪೀ ಗುಂಡ, ಕಾಶಿ ಗುಂಡ, ಶನೇಶ್ವರ ಗುಂಡ, ವಿಠ್ಠಲ ರುಕ್ಮಿಣಿ ಗುಂಡ, ಜೋಗೀಂದ್ರನಾಥ ಕುಂಡ, ಭೈರವಕೊಳ ಹೀಗೆ ೧೦೮ ಗುಂಡಗಳಿದ್ದವು ಎಂದು ಹಿರಿಯರು ಹೇಳುತ್ತಾರೆ. ಇನ್ನು ಸ್ವಲ್ಪ ದೂರ ಹೋದರೆ ಅಲ್ಲಿ ಗಾಯಮುಖ (ಗುಪ್ತಲಿಂಗ), ಶನೇಶ್ವರ, ಮಾಣಿಕಪ್ರಭು ಮುಂತಾದ ದೇವಾಲಯಗಳಿವೆ. ಇವು ಸಂಪೂರ್ಣ ನೈಸರ್ಗಿಕ ಪರಿಸರದಲ್ಲಿವೆ. ಹಚ್ಚುಹಸಿರು ವನ, ಜುಳು ಜುಳು ಹರಿಯುವ ನೀರು, ಸುತ್ತಲಿನ ಪರಿಸರ ಪ್ರವಾಸಿಗರಿಗೆ ಮನ ತಣಿಸುತ್ತದೆ. ದನಗಳ ಜಾತ್ರೆ, ಮಾರಾಟ ಪ್ರಕ್ರಿಯೆ ಪ್ರತಿ ರವಿವಾರ ನಡೆಯುತ್ತದೆ. ಪ್ರತಿ ಅಮವಾಸ್ಯೆ ಹಾಗೂ ಶ್ರಾವಣ ಮಾಸದಲ್ಲಿ ಜನ ಕಕ್ಕಿರಿದು ಸೇರಿರುತ್ತಾರೆ.
 
ಅಮರೇಶ್ವರ ದೇವಾಲಯ
ಎಷ್ಟು ದೂರ ?
ಜಿಲ್ಲೆ : ೪೦ ಕಿ.ಮೀ.
ತಾಲ್ಲೂಕ : ೦ ಕಿ.ಮೀ.

ತಾಲೂಕು ಕೇಂದ್ರ ಔರಾದ ಪಟ್ಟಣದ ಮಧ್ಯ ಭಾಗದಲ್ಲಿ ಚಾಲುಕ್ಯರ ಕಾಲದ (೧೧ನೇ ಶತಮಾನದ) ಅಮರೇಶ್ವರ ದೇವಾಲಯವಿದೆ. ದೇವಾಲಯದ ಕಟ್ಟಡ ವೇಸರ ಶೈಲಿ ಮಾದರಿಯಲ್ಲಿದೆ. ಕನ್ನಡ ಮತ್ತು ಉರ್ದು ಭಾಷೆಯ ಶಾಸನಗಳು ಈ ದೇವಾಲಯದಲ್ಲಿರುವುದು ಧಾರ್ಮಿಕ ಸಮನ್ವಯದ ಪ್ರತೀಕವಾಗಿದೆ.
ದೇವಾಲಯದ ಗರ್ಭಗುಡಿಯಲ್ಲಿ ಕಾಶಿ ಮಾದರಿಯ ಉದ್ಭವ ಲಿಂಗವಿದೆ ಸಮಕಾಲೀನ ಶರಣ ಪರಂಪರೆಯ ಅಮರೇಶ್ವರ ಶರಣರು, ಸಂತಾನ ಇಲ್ಲದವರಿಗೆ ಸಂತಾನ ಭಾಗ್ಯದ ವರ ನೀಡುವ ಪವಾಡ ಪುರುಷರಾಗಿದ್ದರು ಎಂಬ ಪ್ರತೀತಿ ಇದೆ. ಅಮರೇಶ್ವರ ದೇವಾಲಯ ನಿರ್ಮಾಣದ ಸಂದರ್ಭದಲ್ಲಿಯೇ ಅದರ ದಕ್ಷಿಣ ದಿಕ್ಕಿಗೆ ೧ ಕಿ.ಮೀ. ಅಂತರದಲ್ಲಿ ನಿರ್ಮಿಸಲಾದ ಪುರಾತನ ಚಂದನಕೆರೆಯೊಂದಿಗೆ ದೇವಾಲಯದ ಉತ್ತರಕ್ಕೆ ಪುರಾತನ ಕಾಲದ ಅಮೃತ ಕುಂಡಯಿದ್ದು ಸದಾಕಾಲ ನೀರಿನ ಒರತೆ ಇರುವುದು ಇಲ್ಲಿಯ ವಿಶೇಷ.
ಶಿವರಾತ್ರಿಯ ಸಂದರ್ಭದಲ್ಲಿ ಸಾಂಸ್ಕೃತಿಕ ವೈಭವದ ಒಂದು ವಾರ ಕಾಲ ಅಂತರರಾಜ್ಯ ಅಮರೇಶ್ವರ ಜಾತ್ರೆ ನಡೆಯುತ್ತದೆ. ಕಳೆದ ಐದು ದಶಕಗಳಿಂದ ರಾಜ್ಯದ ಏಕ್ಯೆಕ ಒಂಟೆ ಜಾತ್ರೆ ನಡೆಯುವ ಸ್ಥಳವಿದೆ. ಅಲ್ಲದೆ ಅಂತರಾಜ್ಯ ವ್ಹಾಲಿಬಾಲ್ ಪಂದ್ಯವಳಿ ನಡೆಸಲಾಗುತ್ತಿದೆ. ಔರಾದ ಪಟ್ಟಣದ ಸುತ್ತ ಮುತ್ತ ಉತ್ಪನನ ಮಾಡುವಾಗ ಚಾಲುಕ್ಯರ ಕಾಲದ ಐತಿಹಾಸಿಕ ಅವಶೇಷಗಳು ಪತ್ತೆಯಾಗಿದ್ದು, ದೇವಾಲಯದ ಸಂಗ್ರಹಗಾರ ಮತ್ತು ಅಮರೇಶ್ವರ ಮಹಾ ವಿದ್ಯಾಲಯಗಳಲ್ಲಿ ಸಂಗ್ರಹಿಸಿಡಲಾಗಿದೆ. ಔರಾದದಿಂದ ೧೦ ಕಿ.ಮೀ. ದೂರದಲ್ಲಿರುವ ಮುಧೋಳ (ಬಿ) ಗ್ರಾಮದಲ್ಲಿ ಗಡಿ (ಕೋಟೆ) ಇದೆ. ಬಿಳಿ ಮಣ್ಣನ್ನು ಹದಗೊಳಿಸಿ ಸುಟ್ಟು ತಯಾರಿಸಿ ಕಟ್ಟಲಾದ ಸಣ್ಣ ಕೋಟೆ ಇದಾಗಿದೆ.
 
ಶಿವಾಜಿ ಸಂತಾಜಿಯ ಸ್ಮಾರಕ
ಎಷ್ಟು ದೂರ ?
ಜಿಲ್ಲೆ : ೨೫ ಕಿ.ಮೀ.
ತಾಲ್ಲೂಕ : ೧೫ ಕಿ.ಮೀ.

ಸಂತಪೂರ ಗ್ರಾಮ ಬೀದರದಿಂದ ಔರಾದ ಮಾರ್ಗವಾಗಿ ಹೋಗುವಾಗ ೩೦ಕಿ.ಮೀ. ಅಂತರದಲ್ಲಿ ಬರುವ ಗ್ರಾಮ. ಇದು ನಾಲ್ಕು ಮುಖ್ಯ ರಸ್ತೆಯ ಮೇಲಿರುವ ಗ್ರಾಮವು ಸಹ. ಇಲ್ಲಿಂದ ವಡಗಾಂವ ಮಾರ್ಗಕ್ಕೆ ಹೋಗುವಾಗ ಉತ್ತರಕ್ಕೆ ಕಾಣಿಸುವ ಭವ್ಯ ಸ್ಮಾರಕವೇ ಶಿವಾಜಿ ಸಂತಾಜಿಯ ಸ್ಮಾರಕ ನಿಜಾಮ ಶಾಹಿ ದಬ್ಬಾಳಿಕೆ ಆಡಳಿತ ವಿರುದ್ಧ ಧ್ವನಿ ಎತ್ತಿ ಈ ಭಾಗದ ಶಿವಾಜಿ ಎಂದೇ ಖ್ಯಾತರಾದ ಸಂತಾಜಿ ಪಾಂಡ್ರೆ ಅವರ ಅಪರೂಪದ ಸ್ಮಾರಕ. ಈ ಹಿಂದೆ ತಾಲೂಕು ಕೇಂದ್ರದ ಸ್ಥಾನಮಾನ ಹೊಂದಿರುವ ಸಂತಪೂರ ಎಂಬ ಹೆಸರು ಸಂತಾಜಿ ಪಾಂಡ್ರೆ ಹೆಸರಿನಿಂದಲೇ ಬಂದಿದೆ ಎಂದು ಹೇಳುತ್ತಾರೆ. ಈ ಭಾಗ ನಿಜಾಮನ ಆಡಳಿತದ ವ್ಯಾಪ್ತಿಯಲ್ಲಿದ್ದಾಗ ಆಗಿನ ಅಧಿಕಾರಿಗಳು, ಪೊಲೀಸರು ಒತ್ತಾಯ ಪೂರ್ವಕವಾಗಿ ಜನರಿಂದ ಕರ ವಸೂಲಿ ಮಾಡುತ್ತಿದ್ದರು. ಧೈರ್ಯ ಶಾಲಿಯಾದ ಸಂತಾಜಿ ಪಾಂಡ್ರೆ ಒತ್ತಾಯದ ಕರ ವಸೂಲಿ ಮಾಡುವುದರ ವಿರುದ್ಧ ಪ್ರತಿಭಟಿಸಿದರು. ಕರ ವಸೂಲಿಗೆ ಬಂದ ಅಧಿಕಾರಿಗಳಿಗೆ ದಿಗ್ಬಂಧನ ಹಾಕಿದರು. ಇದರಿಂದ ಕೆರಳಿದ ನಿಜಾಮನ ಪೊಲೀಸರು ಒಂದು ದಿನ ರಾತ್ರಿ ಬಂದು ಯಾರಿಗೊ ಗೊತ್ತಿಲ್ಲದಂತೆ ಸಂತಾಜಿ ಪಾಂಡ್ರೆಯವರನ್ನು ಬಂಧಿಸಿ ಹೈದ್ರಾಬಾದಿಗೆ ಕರೆದೊಯ್ದರು. ಅಲ್ಲಿ ಅವರಿಗೆ ಸಾಕಷ್ಟು ಚಿತ್ರ ಹಿಂಸೆ ನೀಡಿದರು. ಅದರ ಪರಿಣಾಮ ಅವರು ಮರಣ ಹೊಂದಿದರು. ಮರಣ ಹೊಂದುವ ಪೂರ್ವ ನಿಜಾಮ ಸರ್ಕಾರಕ್ಕೆ ಮನವಿ ಮಾಡಿಕೊಂಡರು. ನಾನು ನಿರ್ಮಿಸಿದ ಸ್ಮಾರಕದಲ್ಲಿ ನಮ್ಮ ಸಮಾಧಿಯಾಗಬೇಕೆಂದು ಅಧಿಕಾರಿಗಳಿಗೆ ಕೇಳಿಕೊಂಡರು. ಅದರಂತೆ ಸಂತಾಜಿ ಪಾಂಡ್ರೆಯವರ ಸಮಾಧಿ ಸಂತಪೂರದಲ್ಲಿ ಮಾಡಲಾಗಿದೆ ಎಂಬ ಹಿರಿಯರ ವಾಣಿ ಇದೆ. ಸಂತಾಜಿಯವರ ಸ್ಮಾರಕ ಬೃಹದಾಕಾರವಾಗಿದ್ದು, ನೋಡಲು ನಯನ ಮಮನೋಹರವಾಗಿದೆ. ಸ್ಮಾರಕದ ಎದುರು ಆಕರ್ಷಕ ನೀರಿನ ಹೊಂಡವಿದ್ದು ಇದು ನೀರು ಚಿಮ್ಮುವ ಕಾರಂಜಿ ಎಂದು ಕರೆಯಲಾಗುತ್ತಿದೆ. ಈ ಸ್ಮಾರಕದ ಪಕ್ಕದಲ್ಲಿಯೇ ಸಂತಾಜಿಯವರ ಇಬ್ಬರು ಸಹೋದರಿಯವರ ಸಮಾದಿಗಳಿರುವುದು ವಿಶೇಷವಾಗಿದೆ.
ಬೀದರ್ ಜಿಲ್ಲೆಯ ಪ್ರವಾಸಿ ತಾಣಗಳು
ವೈವಿದ್ಯಮಯ ಶಿಲ್ಪಗಳು

ನಾಗ ನಾಗಿಣಿಯರ ಕೆಲವು ಶಿಲ್ಪಗಳು ಕಲ್ಯಾಣದ ಸುತ್ತಲಿನ ಪ್ರದೇಶದಲ್ಲಿ ಕಂಡು ಬರುತ್ತವೆ. ಇವು ಚಾಲುಕ್ಯರ ಸಾಮಂತರಾಗಿದ್ದ ರಂಜೋಳ ಸಿಂದರ ಕುಲದೈವಕ್ಕೆ ಸಂಕೇತವಾಗಿರಬಹುದು. ಕಪ್ಪು ಬಣ್ಣದ ಬೆಸಾಲ್ಟ ಶಿಲೆಯಲ್ಲಿ ಕೆತ್ತಲಾದ ನಾಗ ದಂಪತಿ ವಿಗ್ರಹವು ೪೫-೨೬ ಅಂಗುಲವಿದೆ. ನಾಗ ನಾಗಿಣಿಯರು ಮಾನವ ರೂಪದ ಹಾವುಗಳು. ನಾಗಿಣಿಗೆ ೫, ನಾಗನಿಗೆ ೭ ಹೆಡೆಗಳಿವೆ. ನಾಗನ ಬಲಗೈಯಲ್ಲಿ ಖಡ್ಗ, ಎಡಗೈಯನ್ನು ನಾಗಿಣಿಯ ಭುಜದ ಮೇಲೆ ಇದೆ. ನಾಗಿಣಿಯ ಎಡಗೈಯಲ್ಲಿ ವಜ್ರವಿದ್ದು ಬಲಗೈಯನ್ನು ನಾಗನ ಹಿಂಭಾಗದಿಂದ ನಾಗನ ಹೊಟ್ಟೆಗೆ ಹಿಡಿದಿರುವ ಈ ಶಿಲ್ಪವು ಸುಂದರವಾಗಿದೆ. ೧೨ನೇ ಶತಮಾನದಲ್ಲಿ ಕೆತ್ತಿರಬಹುದಾದ ಗರುಡನ ವಿಗ್ರಹವು ಕುಳಿತುಕೊಂಡು ನಮಸ್ಕರಿಸುವ ಆಂಜನೇಯನ ಭಂಗಿಯಲ್ಲಿದೆ. ೨೬-೧೫ ಅಂಗುಲದಲ್ಲಿದ್ದು ತಿಳಿ ಹಸಿರು ಕಲ್ಲಿನಲ್ಲಿ ಕೆತ್ತಲಾಗಿದೆ. ಕಿರೀಟದ ಮೇಲ ಭಾಗದಲ್ಲಿ ಗುಂಗುರ ಕೂದಲು ಕಾಣುತ್ತೇವೆ. ಕೊರಳ, ಕಿವಿ, ರಟ್ಟೆ ಮತ್ತು ಮುಂಗೈಗಳಲ್ಲಿ ನಾಗಗಳು ಸುತ್ತಿರುವವು. ಆದರೆ ಕಾಲಲ್ಲಿ ಮಾತ್ರ ಕಡಗ ಚೈನುಗಳಿವೆ. ಸೊಂಟದಲ್ಲಿ ಸರಪಳಿಯಂತೆ ಆಭರಣದ ಪಟ್ಟಿಯು ಜೊತು ಬಿದ್ದಿದೆ. ಈ ಶಿಲ್ಪದ ಎರಡು ಭುಜದ ಮೇಲೆ ಎರಡು ಬಿಚ್ಚಿದ ಹಾರುವ ರೆಕ್ಕೆಗಳನ್ನು ಕಾಣಬಹುದು. ಇಲ್ಲಿಯ ವಸ್ತು ಸಂಗ್ರಹಾಲಯದಲ್ಲಿ ವರಾಹ, ಸರ್ಪ ಶಯನ ವಿಷ್ಣು, ಮಹಿಷಾಸುರ ಮರ್ದನಿ, ಗಜಾಸೂರನ ವಧೆ, ನಟರಾಜ, ಲಕ್ಷ್ಮೀ-ನಾರಾಯಣ, ಶಿವ ಪಾರ್ವತಿ, ಗಣಪತಿ, ಯಕ್ಷ-ಯಕ್ಷಿಣಿಯರ ವಿಗ್ರಹಗಳು ಆಕರ್ಷಣೀಯವಾಗಿವೆ.
ಪರುಷ ಕಟ್ಟೆ
ಎಷ್ಟು ದೂರ ?
ಜಿಲ್ಲೆ : ೮೫ ಕಿ.ಮೀ.
ತಾಲ್ಲೂಕ : ೧ ಕಿ.ಮೀ.

ಭಕ್ತಿ ಭಂಡಾರಿ ಮಹಾ ಮಾನವತಾವಾದಿ ಬಸವಣ್ಣನವರ ಕಾಲದಲ್ಲಿ ಮಹಾಮನೆಯಷ್ಟೇ ಪರುಷಕಟ್ಟೆಗೂ ಮಹತ್ವದ ಸ್ಥಾನವಿತ್ತು. ಬಿಜ್ಜಳನ ಪ್ರಧಾನ ಮಂತ್ರಿಯಾಗಿದ್ದ ಬಸವಣ್ಣನವರು ಈ ಸ್ಥಳದಲ್ಲಿ ಕುಳಿತು ಜನ ಸಾಮಾನ್ಯರ ಕುಂದು ಕೊರತೆಗಳನ್ನು, ಮಾನಸಿಕ ತುಮುಲಗಳನ್ನು ಬಗೆ ಹರಿಸುತ್ತಿದ್ದರೆಂದು ಪುರಾಣಗಳು ಹೇಳುತ್ತವೆ. ಅವರು ನೀಡುತ್ತಿದ್ದ ನ್ಯಾಯವನ್ನು ಭಕ್ತಾದಿಗಳು ಪರುಷದಂತೆ ಭಾವಿಸುತ್ತಿದ್ದರು. ಎಲ್ಲ ವಿಧದ ನ್ಯಾಯ ನೀಡುವ, ಎಲ್ಲರನ್ನು ಸಮಾಧಾನ ಪಡಿಸುವ ಈ ಸ್ಥಳಕ್ಕೆ ಪರುಷಕಟ್ಟೆ ಎಂಬ ಹೆಸರು ಬಂದಿದೆ.
ದಿನನಿತ್ಯ ಹಾಗೂ ಶ್ರಾವಣಮಾಸದಲ್ಲಿ ವಿಶೇಷ ಪೂಜೆ ನಡೆಯುತ್ತದೆ. ಕಲ್ಯಾಣಕ್ಕೆ ಭೇಟಿ ಕೊಡುವ ಭಕ್ತಾದಿಗಳು ಪುರಾಣ ಪ್ರಸಿದ್ದ ಪರುಷ ಕಟ್ಟೆಗೆ ಬಂದು ನಮಿಸಿ ಹೋಗುತ್ತಾರೆ.
 
ಪ್ರಭುದೇವರ ಗದ್ದುಗೆ
ಎಷ್ಟು ದೂರ ?
ಜಿಲ್ಲೆ : ೮೫ ಕಿ.ಮೀ.
ತಾಲ್ಲೂಕ : ೧ ಕಿ.ಮೀ.
[image: https://kanaja.karnataka.gov.in/wp-content/uploads/2011/11/49_bdr-300x205.jpg]
ಪ್ರಭುದೇವರ ಗದ್ದುಗೆ ಮಠವು ಬಸವ ಕಲ್ಯಾಣದಲ್ಲಿಯ ಪ್ರಮುಖ ಸ್ಥಳವಾಗಿದೆ. ಇದು ಅರುಹಿನ ಮನೆಯ ಸಮೀಪವಿದೆ. ಇದನ್ನು ಅಲ್ಲಮಪ್ರಭುವಿನ ಮಠವೆಂದು, ಶೂನ್ಯ ಸಿಂಹಾಸದ ಮೂಲಪೀಠವೆಂದು ಹೇಳಲಾಗುತ್ತದೆ. ಸುಂದರವಾದ ಕಟ್ಟಡವಾಗಿದೆ. ಈ ಪೀಠದ ಕರ್ತೃಗಳಾದ ಪ್ರಭುದೇವರು ಶಿವಮೊಗ್ಗ ಜಿಲ್ಲೆಯ ಬಳ್ಳಿಗಾವಿಯಲ್ಲಿ ತಂದೆ ನಿರಹಂಕಾರ ತಾಯಿ ಸುಜ್ಞಾನಿ ದೇವಿ ಉದರದಲ್ಲಿ ಜನಿಸಿದರು. ಮಾಯಾ ಕೋಲಾಹಲ ನಿರಂಜನ ಜಗದ್ಗುರು ಎಂಬ ಬಿರುದುಗಳಿಂದ ಶೋಭಿತರಾಗಿದ್ದರು. ಬಸವಣ್ಣನವರು ಅಂದು ಸ್ಥಾಪಿಸಿದ ಅನುಭವ ಮಂಟಪದ ಪ್ರಥಮ ಅಧ್ಯಕ್ಷರಾಗಿದ್ದರು. ಗೊಗ್ಗಯ್ಯ ಮುಕ್ತಾಯಕ್ಕ, ಸಿದ್ಧರಾಮ, ಗೋರಕ್ಷ ಮೊದಲಾದ ಶರಣರಿಗೆ ಉಪದೇಶ ನೀಡಿದ್ದರು.
ಭಕ್ತಿ-ವಿರಕ್ತಿ ಹಾಗೂ ಬೆಡಗಿನ ೧೬೪೫ ಕ್ಕೂ ಹೆಚ್ಚು ವಚನಗಳು ಲಭಿಸಿವೆ. ಗುಹೇಶ್ವರ ಎಂಬುದು ಅಲ್ಲಮಪ್ರಭು ದೇವರ ವಚನಗಳ ಅಂಕಿತನಾಮವಾಗಿದೆ.
 
ಅಕ್ಕ ನಾಗಮ್ಮನ ಗವಿ
ಎಷ್ಟು ದೂರ ?
ಜಿಲ್ಲೆ : ೮೫ ಕಿ.ಮೀ.
ತಾಲ್ಲೂಕ : ೧ ಕಿ.ಮೀ.

ಬೀದರ ಬಸ್ ನಿಲ್ದಾಣದಿಂದ ೮೫ ಕಿ.ಮೀ. ದೂರ. ಬಸವಕಲ್ಯಾಣನಿಂದ ೧ ಕಿ.ಮೀ. ಶಿವ ಶರಣೆ ಅಕ್ಕನಾಗಮ್ಮ ತಾಯಿಯವರು ಮಹಾತ್ಮ ಬಸವಣ್ಣನವರ ಸಹೋದರಿ. ಬಾಗೆವಾಡಿಯ ಮಾದರಸ, ಮಾದಲಾಂಬಿಕೆಯರ ಮಗಳು. ಬಸವಣ್ಣನವರಿಗೆ ಬೆನ್ನಾಸರೆಯಾಗಿ ನಿಂತವಳು. ಬಸವಣ್ಣನವರ ವಿದ್ಯಾರ್ಜನೆ ಹಾಗೂ ಕಲ್ಯಾಣ ಕ್ರಾಂತಿಯ ಸಮಯದಲ್ಲಿ ಬೆಂಗಾವಲಾಗಿ ನಿಂತಿದ್ದಳು.
ಕ್ರಾಂತಿ ನಡೆದಾಗ ವಚನ ಸಾಹಿತ್ಯದ ರಕ್ಷಣೆಗಾಗಿ ಶರಣ ಪಡೆಯೊಡನೆ ಇಳಿ ವಯಸ್ಸಿನಲ್ಲಿಯೂ ಕತ್ತಿ ಹಿಡಿದು ಬೆನ್ನಟ್ಟಿದ ಧೀರ ಶರಣೆ. ಸೋವಿದೇವನ ಸೈನ್ಯದೊಂದಿಗೆ ಯುದ್ಧಮಾಡಿ ಕ್ರಾಂತಿ ಗಂಗೋತ್ರಿ ಎನಿಸಿದ್ದಳು. ಮೊದಲಿನಿಂದಲೂ ಯೋಗಸಾಧನೆಯ ಹಂಬಲ ತೀವ್ರತರ ವಾಗಿರುವದರಿಂದ ಕಲ್ಯಾಣಕ್ಕೆ ಬಂದ ಮೇಲೆ ಬಸವಣ್ಣನವರ ಮಹಾಮನೆಯ ಹತ್ತಿರವಿರುವ ಗುಹೆಯಲ್ಲಿ ಯೋಗ ಸಾಧನೆಯ ಗೈಯುತ್ತಿದ್ದಳು. ಅದುವೇ ಅಕ್ಕ ನಾಗಮ್ಮನ ಗವಿ. ಅದರ ಪಕ್ಕದಲ್ಲಿ ಬಸವಣ್ಣನವರ ವಿಚಾರ ಪತ್ನಿಯಾದ ಪೃಥ್ವಿಗಗ್ಗಳ ಚಲುವೆಯಾದ ನೀಲಾಂಬಿಕಾ ತಾಯಿಯವರ ಗವಿಕೂಡ ಇದ್ದು ಈ ಎರಡು ಗವಿಗಳ ಮಧ್ಯದಲ್ಲಿ ಅಕ್ಕನಾಗಮ್ಮನ ಮೂರ್ತಿಯೂ ಸಹ ಇದೆ. ಈ ಸ್ಥಾನವು ಐತಿಹಾಸಿಕವಾದ ತ್ರೀಪುರಾಂತ ಕೆರೆಯ ದಡದಲ್ಲಿದೆ. ಇವೆರಡು ಗವಿಗಳ ಸಮೀಪದಲ್ಲಿ ಅರುಹಿನ ಮನೆ, ಹಡಪದ ಅಪ್ಪಣ್ಣನವರ ಗವಿ ಇದೆ.
 
ಬಂದವರ ಓಣಿ
ಎಷ್ಟು ದೂರ ?
ಜಿಲ್ಲೆ : ೮೫ ಕಿ.ಮೀ.
ತಾಲ್ಲೂಕ : ೧ ಕಿ.ಮೀ.
[image: https://kanaja.karnataka.gov.in/wp-content/uploads/2011/11/51_bdr-300x200.jpg]
ಬೀದರ ಬಸ್ ನಿಲ್ದಾಣದಿಂದ ೮೫ ಕಿ.ಮೀ. ದೂರ. ಬಸವಕಲ್ಯಾಣನಿಂದ ೩ ಕಿ.ಮೀ ಕಲ್ಯಾಣಕ್ಕೆ ಆಗಮಿಸುವ ಸಕಲ ಶರಣರಿಗೆ ಪ್ರಥಮ ಸ್ವಾಗತ ಕೋರುವ ಸ್ಥಾನವೇ ಬಂದವರ ಓಣಿ. ೧೨ನೇ ಶತಮಾನದಲ್ಲಿ ವೈರಾಗ್ಯ ನಿಧಿ ಅಕ್ಕಮಹಾದೇವಿ ತಾಯಿಯು ಮಹಾತ್ಮಾ ಬಸವಣ್ಣನವರ ಮಹಿಮೆ ಕೇಳಿ ಉಡತಡಿಯಿಂದ ಕಲ್ಯಾಣಕ್ಕೆ ಬಂದಾಗ ಪ್ರಪ್ರಥಮವಾಗಿ ಈ ಸ್ಥಳದಲ್ಲಿ ಲಿಂಗಾರ್ಚನೆ ಕೈಕೊಂಡಿದ್ದರು. ಅಕ್ಕನು ಕಲ್ಯಾಣಕ್ಕೆ ಪ್ರವೇಶಿಸುವ ಮೊದಲೇ ನಿರಂಜನ ಜಗದ್ಗುರುಗಳಾದ ಅಲ್ಲಮ ಪ್ರಭುಗಳು ಅಕ್ಕಳ ಸತ್ವ ಪರೀಕ್ಷೆಗೆಂದು ಶಿವಶರಣ ಕಿನ್ನರಿ ಬೊಮ್ಮಯ್ಯನಿಗೆ ಕಳುಹಿಸಿದಾಗ ಬೊಮ್ಮಯ್ಯ ತಾಯಿಯ ವೈರಾಗ್ಯಕ್ಕೆ ಶರಣು ಹೋಗಿ “ಹುಲಿನೆಕ್ಕಿ ಬದುಕಿದೆ” ಎಂದು ಉದ್ಗಾರ ತೆಗೆಯುತ್ತಾರೆ. ಪುಣ್ಯ ಧರ್ಮಿಗಳು ನಡೆದಾಡಿದ ಈ ಸ್ಥಳವು ಜಾಗೃತ ಕೇಂದ್ರವಾಗಿದೆ. ಇಂದಿಗೂ ಹಾಲಿನಂತಹ ಹರಿಯುವ ನೀರಿನ ಝರಿಯಿಂದೊಡಗೂಡಿ ಪ್ರವಾಸಿ ಭಕ್ತರಿಗೆ ಆಕರ್ಷಣಿಯ ರಮ್ಯ ಸ್ಥಾನವಾಗಿದೆ.
 
ಸಿದ್ಧಶೈಲ


ಗಡಿಭಾಗದ ಕನ್ನಡ ಹೋರಾಟ ಗಾರ್ತಿಯರು, ತ್ರಿಪದಿಯಲ್ಲಿ ಶಿವಯೋಗಿ ಸಿದ್ಧರಾಮೇಶ್ವರ ಪುರಾಣ ರಚಿಸಿದವರು ಆದ ಡಾ. ಜಯದೇವಿ ತಾಯಿ ಲಿಗಾಡೆಯವರು ಕನ್ನಡ ನಾಡಿನ ಹೆಸರಾಂತ ಲೇಖಕಿಯರು. ಅನೇಕ ಶರಣರ ವಚನಗಳನ್ನು ಕನ್ನಡದಿಂದ ಮರಾಠಿ ಭಾಷೆಗೆ ಅನುವಾದಿಸಿದ್ದಾರೆ. ಇವರು ೫೫ನೇ ಅಖಿಲ ಭಾರತ ಕನ್ನಡ ಸಾಹಿತ್ಯ ಸಮ್ಮೇಳನದ ಅಧ್ಯಕ್ಷರಾಗಿದ್ದರು. ಇವರು ಸೋಲಾಪೂರ ಕರ್ನಾಟಕಕ್ಕೆ ಸೇರದಿದ್ದರೆ. ನಾನು ಮಹಾರಾಷ್ಟ್ರ ನೆಲದಲ್ಲಿ ಉಳಿಯುವದಿಲ್ಲವೆಂದು ಹಟ ಹಿಡಿದು ಕೊನೆಯ ಅವಧಿಯಲ್ಲಿ ಬಸವಕಲ್ಯಾಣಕ್ಕೆ ಬಂದು ನೆಲೆಸಿ ಕೊನೆಗೆ ಇಲ್ಲಿಯೇ ಲಿಂಗೈಕ್ಯರಾದರು. ಅವರ ಸಮಾಧಿ ಸ್ಥಳವು ಸಿದ್ಧಶೈಲವಾಗಿದೆ. ಭಕ್ತಿ ಭವನವೆಂಬ ಕಟ್ಟಡವು ನೂತನ ಅನುಭವ ಮಂಟಪ ಪಕ್ಕದಲ್ಲಿಯ ಪ್ರಶಾಂತ ವಾತಾವರಣದಲ್ಲಿದೆ.
 
ನೂತನ ಅನುಭವ ಮಂಟಪ
ಎಷ್ಟು ದೂರ ?
ಜಿಲ್ಲೆ : ೮೫ ಕಿ.ಮೀ.
ತಾಲ್ಲೂಕ : ೨ ಕಿ.ಮೀ.

ಭಾರತ ದೇಶದ ಇತಿಹಾಸದಲ್ಲಿಯೇ ೧೨ನೇ ಶತಮಾನವು ಧಾರ್ಮಿಕ, ಸಾಮಾಜಿಕ, ವೈಚಾರಿಕ ಕ್ರಾಂತಿಗಳ ಹೊಸ ವಿಚಾರಗಳ ಚಿಂತನ ಮಂಥನದಿಂದ ಬೆಳಗಿದ ಕ್ರಾಂತಿಯುಗವೆಂದು ಹೇಳಬಹುದು. ಈ ವಿಚಾರಗಳ ಬೆಳಕು ಬೆಳಗಿದ್ದುದು ಹಾಗೂ ಆಧ್ಯಾತ್ಮದಲ್ಲಿ ಸಾಧಿಸಿರುವ ಸಾಧಕರ ಪರೀಕ್ಷಾ ಕೇಂದ್ರವೇ ಅನುಭವ ಮಂಟಪ. ಅದರ ಪರಿಕಲ್ಪನೆಯಂತೆ ಒಂದು ಅನುಭವ ಮಂಟಪ ಕಟ್ಟಲು ೧೯೫೫ ಜನೆವರಿಯಲ್ಲಿ ಮೈಸೂರಿನ ಒಡೆಯ ಜಯ ಚಾಮರಾಜ ಒಡೆಯರು ಅಮೃತ ಹಸ್ತದಿಂದ ಅಡಿಗಲ್ಲು ಇಡಲಾಯಿತು. ಭಾಲ್ಕಿಯ ಲಿಂ.ಡಾ: ಚನ್ನಬಸವ ಪಟ್ಟದ್ದೇವರ ಮಹತ್ವಾಕಾಂಕ್ಷೆ ಪೂರ್ತಿಗೊಂಡಿತು. ಈ ಘನ ಕಾರ್ಯಕ್ಕೆ ಡಾ: ಬಿ.ಡಿ.ಜತ್ತಿ, ಶ್ರೀ ವಿಶ್ವನಾಥರೆಡ್ಡಿ ಮುದ್ನಾಳರಂತಹ ಅನೇಕ ಗಣ್ಯರು ಶ್ರಮಿಸಿದ್ದಾರೆ. ಚನ್ನಬಸವಣ್ಣನವರ ಸ್ಮರಣೋತ್ಸವ ನಿಮಿತ್ಯ ಪ್ರತಿವರ್ಷ ಈ ನೂತನ ಅನುಭವ ಮಂಟಪದ ಪರಿಸರದಲ್ಲಿ ೩ ದಿನಗಳ ಪರ್ಯಂತ ಶರಣರ ಸಮಾವೇಶವಾಗುವುದು. ಇದುವರೆಗೆ ೨೫ ಶರಣ ಕಮ್ಮಟಗಳು ನಡೆದಿದ್ದು ದಾಖಲೆಯಾಗಿದ್ದು ಈ ನಾಡಿನ ಜನರಿಗೆ ಹೊಸ ವಿಚಾರಗಳ, ಶರಣರ ತತ್ವಗಳ ಅನುಭವಮಂಟಪ ಕಮೀಟಿಯು ಪರಿಣಾಮಕಾರಿಯಾಗಿ ಸೇವೆಗೈಯ್ಯುತ್ತಲಿದೆ.
 
ಉಮಾಪೂರ (ಲಾಹೇಶ್ವರ) ದೇವಾಲಯ
ಎಷ್ಟು ದೂರ ?
ಜಿಲ್ಲೆ : ೮೫ ಕಿ.ಮೀ.
ತಾಲ್ಲೂಕ : ೨೦ ಕಿ.ಮೀ.

ಮುಂಬೈ ಹೈದರಾಬಾದ ೯ನೇ ರಾಷ್ಟ್ರೀಯ ಹೆದ್ದಾರಿ ಬಸವಕಲ್ಯಾಣದಿಂದ ಪಶ್ಚಿಮಕ್ಕೆ ಸುಮಾರು ೨೦ ಕಿ.ಮೀ. ದೂರದ ಹಳ್ಳಿ ಎಂಬ ಗ್ರಾಮದಿಂದ ತುಸು ದೂರ ಹೋದ ಮೇಲೆ ಹೆದ್ದಾರಿಯಿಂದ ೨ಕಿ.ಮೀ. ಒಳಗೆ ಹೋದರೆ ಎರಡು ಜೋಡು ದೇವಾಲಯಗಳ ಅದ್ಭುತ ಕಟ್ಟಡದ ಮಾದರಿ ಪ್ರವಾಸಿಗರಿಗೆ ಕಾಣಿಸುತ್ತದೆ. ಒಂದನೆ ಸೋಮೇಶ್ವರನ ಎರಡನೇ ಮಗನಾದ ೬ನೇ ವಿಕ್ರಮಾದಿತ್ಯನು. ೧೦೭೬ರಲ್ಲಿ ಪಟ್ಟಾಭಿಷಕ್ತನಾದ ಅವನ ಅವಧಿಯಲ್ಲಿ ಅತ್ಯುನ್ನತ ವಾಸ್ತು ಶಿಲ್ಪ ದೇವಾಲಯಗಳು ನಿರ್ಮಾಣಗೊಂಡವು. ಅವೇ ಉಮಾ ಮಹೇಶ್ವರ ದೇವಾಲಯಗಳು. ಮಹಾದೇವ ದೇವಾಲಯದ ಮುಖ ಪೂರ್ವ ದಿಕ್ಕಿನೆಡೆಗೆ ಇದೆ. ಮುಂಭಾಗದಲ್ಲಿ ದೀಪಸ್ಥಂಭವಿದ್ದು ದೇವಾಲಯದ ಗರ್ಭಗೃಹ ಚೌಕಾಕಾರದಲ್ಲಿದೆ. ದೇವಾಲಯದಲ್ಲಿ ಶಿವಲಿಂಗವನ್ನು ಪ್ರತಿಷ್ಠಾಪಿಸಲಾಗಿದೆ. ಚಿಕ್ಕ ಚಿಕ್ಕ ರತ್ನ ಪಟ್ಟಿಕೆಗಳಿಂದ ಗರ್ಭಗೃಹದ ದ್ದಾರವನ್ನು ಅಲಂಕರಿಸಲಾಗಿದೆ. ದ್ವಾರ ಬಾಗಿಲದ ಅಕ್ಕ ಪಕ್ಕದಲ್ಲಿ ಆರುವರೆ ಅಡಿ ಎತ್ತರದ ಎರಡುವರೆ ಅಡಿ ಅಗಲದ ಶೈವ ದ್ವಾರಪಾಲಕರ ಭವ್ಯ ವಿಗ್ರಹಗಳು ಕಾಣಬಹುದು. ಮುಂದೆ ಮೂರು ಮುಖ ಮಂಟಪಗಳಿದ್ದು ತೆರೆದ ಬಾಗಿಲುಗಳಿವೆ. ಸುಂದರ ಕೆತ್ತನೆಯ ನಾಲ್ಕು ಕಂಬಗಳ ಮೇಲೆ ಸಭಾ ಮಂಟಪವಿದೆ. ಸಭಾಮಂಟಪದ ಮಧ್ಯದಲ್ಲಿ ಗರ್ಭಗೃಹಕ್ಕೆ ಮುಖಮಾಡಿ ಒಂದು ನಂದಿ ಮೂರ್ತಿಯುಂಟು. ಸಭಾಮಂಟಪದ ಸುತ್ತಲು ರಕ್ಷಾಸನವಿದ್ದು ಸುಂದರ ಕೆತ್ತನೆಯ ಅಲಂಕಾರಗಳು ಹೊಂದಿಸಲಾಗಿದೆ. ಇವು ವಿವಿಧ ಭಂಗಿಯಲ್ಲಿದ್ದು ನಗ್ನ ನರ್ತನ, ಢಮರುಗ ನರ್ತನೆ, ವೀಣಾವಾದನ, ಮೃದಂಗ ಇಂತಹ ಭಾವ ಭಂಗಿಗಳು ಮನ ಮೋಹಕವಾಗಿವೆ. ತಳಪಾಯದಿಂದ ಶಿಖರ ಸುಮಾರು ೩೦ ಅಡಿ ಎತ್ತರವಿದೆ.. ಪಾರ್ವತಿ ದೇವಾಲಯವು ಕೂಡ ಮಹಾ ದೇವಾಲಯದ ಮಾದರಿಯಲ್ಲಿ ಇದ್ದು ಸ್ವಲ್ಪ ಚಿಕ್ಕದಿದ್ದು ಎಂಟು ಅರ್ಧ ಮಧ್ಯದಲ್ಲಿ ನಾಲ್ಕು ಪೂರ್ಣ ಕಂಬಗಳಿವೆ. ಗರ್ಭಗುಡಿಯ ಎರಡು ಭಾಗಗಳಲ್ಲಿ ದೇವಕೋಷ್ಟಕಗಳಿವೆ. ಮಧ್ಯದಲ್ಲಿ ಉಮಾ-ಮಹೇಶ್ವರ ವಿಗ್ರಹವಿದೆ. ಮಹಾದೇವ, ದೇವಾಲಯದ ಎದುರಗಡೆ ನೀಲಕಂಠೇಶ್ವರ ದೇವಾಲಯ, ಪಕ್ಕದಲ್ಲಿ ಗಣೇಶ ದೇವಾಲಯವಿದ್ದು ೮ ಅಡಿ ಎತ್ತರ ಐದು ಅಡಿ ಅಗಲವಾದ ಭವ್ಯ ಗಣೇಶನ ವಿಗ್ರಹವಿದೆ.
 
ನಾರಾಯಣಪೂರ ಶಿಲ್ಪಕಲೆ
ಎಷ್ಟು ದೂರ ?
ಜಿಲ್ಲೆ : ೮೫ ಕಿ.ಮೀ.
ತಾಲ್ಲೂಕ : ೪ ಕಿ.ಮೀ.

ಕಲ್ಯಾಣ ಚಾಲುಕ್ಯರ ಆರನೇ ವಿಕ್ರಮಾದಿತ್ಯ ಅನೇಕ ದಿಗ್ವಿಜಯಗಳು ಸಾಧಿಸಿ ರಾಜ್ಯದಲ್ಲಿ ಸುಖಶಾಂತಿ ನೆಲೆಗೊಳಿಸಿದನು. ಧರ್ಮ ಸಹಿಷ್ಣತಾವಾದಿ ಆದ ಇವನು ಅನೇಕ ಅದ್ಭುತ ದೇವಾಲಯಗಳು ನಿರ್ಮಿಸಿದ ಅವುಗಳಲ್ಲಿ ನಾರಾಯಣಪೂರ ಶಿವದೇವಾಲಯ ಕೂಡ ಒಂದು. ಇದು ಬಸವಕಲ್ಯಾಣದಿಂದ ೬ ಕಿ.ಮೀ ದೂರದಲ್ಲಿದೆ. ಈ ದೇವಾಲಯದಲ್ಲಿ ೮ ಕಂಬಗಳಿವೆ. ಬೃಹತ್ ಕಲ್ಲಿನ ಮಂಟಪ ಮೇಲೆ ನಿರ್ಮಾಣವಾಗಿದೆ. ಸುಂದರ ಶಿಲಾಬಾಲಿಕೆಯರ ಕೆತ್ತನೆಯ ವಿಗ್ರಹಗಳು ನೋಡುಗರ ಮನ ತಣಿಸುವದು ದ್ವಾರದ ಹತ್ತಿರ ಬಂದು ವಿಶಾಲವಾದ ಶಿಲಾ ಶಾಸಕ ಇಂದಿಗೂ ನೋಡಲು ಸಿಗಬಹುದು. ಬಸವಕಲ್ಯಾಣದಿಂದ ೨ ಕಿ.ಮೀ ದೂರದಲ್ಲಿ ಶಿವಪೂರ ಗ್ರಾಮವಿದೆ. ಈ ಗ್ರಾಮ ಚಿಕ್ಕದಾದರು ಶಾಂತಿ ಪ್ರಸ್ಥಾನಕ್ಕೆ ಹೆಸರು ವಾಸಿಯಾಗಿದೆ. ಇಲ್ಲಿಯಯಿದ್ದು ದಂಡೆಯ ಮೇಲೆ ಒಂದು ವಿಶಾಲ ಬಾವಿಯಿದ್ದು ಅದರ ಕಟ್ಟೆಯ ಮೇಲೆ ವಿಶಾಲ ದೇವಾಲಯವಿದೆ. ಇದು ಸಿದ್ದೇಶ್ವರ ದೇವಾಲಯವೆಂದು ಪ್ರಸಿದ್ಧಿ ಪಡೆದಿದೆ. ಇದರ ಸುತ್ತಲು ಪ್ರಶಾಂತ ವಾತಾವರಣ ವಿದ್ದು ಪ್ರೇಕ್ಷಣೆಯ ಸ್ಥಳವಾಗಿದೆ.
 
ನಿಸರ್ಗ ತಾಣ ಹುಲಿಕುಂಟೆ
ಎಷ್ಟು ದೂರ ?
ಜಿಲ್ಲೆ : ೫೫ ಕಿ.ಮೀ.
ತಾಲ್ಲೂಕ : ೧೫ ಕಿ.ಮೀ.
[image: https://kanaja.karnataka.gov.in/wp-content/uploads/2011/11/58_bdr-300x199.jpg]
ಬೀದರ ಬಸ್ ನಿಲ್ದಾಣದಿಂದ ೫೫ ಕಿ.ಮೀ. ದೂರ. ಭಾಲ್ಕಿಯಿಂದ ೧೫ ಕಿ.ಮೀ ಭಾಲ್ಕಿಯ ನೈರುತ್ಯ ದಿಕ್ಕಿನಲ್ಲಿ, ಖಟಕ ಚಿಂಚೋಳಿಯಿಂದ ಎರಡು ಕಿಲೋ ಮೀಟರ ಅಂತರದಲ್ಲಿ ೧೩ನೆಯ ಶತಮಾನದ ಹುಲಿಕುಂಟೆ ಮಠವಿದೆ. ಸುಂದರವಾದ ಕೆರೆಗೆ ನೀರು ಕುಡಿಯಲು ಹುಲಿ ಬರುತ್ತಿರುವುದರಿಂದ ಈ ಪ್ರದೇಶಕ್ಕೆ ಹುಲಿಕುಂಟೆ ಎಂಬ ಹೆಸರು ಬಂದಿದೆ. ಪ್ರಕೃತಿ ಚಿಕಿತ್ಸೆಗೆ ಯೋಗ್ಯಸ್ಥಳವಾಗಿದೆ. ಈ ಮಠದಲ್ಲಿ ೧೯೬೦ರ ವರೆಗೂ ೭೫೦ ಬೃಹತ್ ತಾಡೋಲೆಗಳು, ಹಸ್ತಪ್ರತಿಗಳಿದ್ದವು. ಲಿಂಗೈಕ್ಯ ಶ್ರೀ ಕರಿಬಸವ ಮಹಾಸ್ವಾಮಿಗಳು ಆ ಎಲ್ಲ ಹಸ್ತಪ್ರತಿಗಳನ್ನು ಕರ್ನಾಟಕ ವಿಶ್ವವಿದ್ಯಾಲಯದ ಹಸ್ತಪ್ರತಿ ವಿಭಾಗಕ್ಕೆ ನೀಡಿದರೆಂದು ಗೊತ್ತಾಗುತ್ತದೆ. ಪ್ರಸ್ತುತ ಈ ಮಠವು ಹುಲಸೂರಿನ ಪೂಜ್ಯ ಶ್ರೀ ಶಿವಾನಂದ ಮಹಾ ಸ್ವಾಮಿಗಳ ಅಧಿಪತ್ಯದಲ್ಲಿದೆ.

